
Hyrje

Në një ditë me diell në qershor të vitit 1994, para pastorit, 
familjes dhe miqve të mi, unë premtova që do e doja dhe 

nderoja Agnes deri sa vdekja të na ndante. U martuam atë 
ditë dhe ashtu si shumë çifte të tjera në këtë pjesë të botës, në 
atë kohë mendoja që martesa kishte të bënte me ne të dy dhe 
me dashurinë tonë për njëri-tjetrin. E vërteta është që atë ditë 
unë isha kryesisht i fokusuar tek ne të dy. Perspektiva ime ka 
ndryshuar dhe ndërkohë kam kuptuar që martesa jonë ka të 
bëjë me shumë më tepër se vetëm ne të dy. 

Bibla fillon dhe mbaron me një martesë dhe ndërmjet filli
mit dhe mbarimit flet shumë për martesën. Jezusi i referohet 
vetes si dhëndri dhe neve që e ndjekim atë na referohet si nusja. 

Jezusi madje vendosi të bënte mrekullinë e Tij të parë në një 
dasmë, duke nisur kështu edhe shërbesën e Tij. Nuk mund 
të jetë një rastësi që dasmave dhe akoma më tepër martesës, 
u është dhënë një rëndësi e tillë në Bibël. Cili është qëllimi 
i Perëndisë në projektin e martesës? Pse është martesa kaq 
domethënëse? 

Në kohëra të tilla ku domethënia e martesës është sfidu-
ar shumë (veçanërisht në botën perëndimore), përgjigjet ndaj 
këtyre pyetjeve janë thelbësore. Përkufizimi i martesës është 
bërë i disakuptimtë, i ndikuar nga numri i divorceve, mëny-
ra post-moderniste e të menduarit, ndryshimet e legjislacionit 
dhe ndryshimet e liturgjisë të kishës. Ndjeva përgjegjësinë të 
shkruaj një libër që jo vetëm shpjegon se ç’është martesa, por 
që gjithashtu tregon edhe arsyet madhore pse Perëndia e krijoi 
martesën. Gjithashtu shkruaj për të treguar që beteja nuk është 
vetëm e juaja apo e martesës time, por e martesës si një insti-
tucion në shoqëri. 

Shtylla kryesore e këtij libri është besimi themelor që Bibla 
është Fjala e Perëndisë, e cila i është dhënë njerëzimit, që ësh-
të e pagabueshme dhe një themel i qëndrueshëm, pavarësisht 
popullaritetit që gëzon në kulturën bashkëkohore. Nëse do 
ta mbështesja këtë libër në pikëpamjen post-moderniste për 
martesën, do të lexonit diçka krejt tjetër. E njëjta gjë do të 
ndodhte edhe po të kishte si bazë teologjinë liberale. Libri që 

po lexoni, në çdo rast, e konsideron Biblën si fjalën e pagabu-
eshme të Perëndisë dhe përmban shumë citime dhe referenca 
nga Shkrimi. Qëllimi im është t’i transmetoj bashkëkohësve të 
mi, atë që Bibla thotë se është qëllimi origjinal për martesën.

Ky libër nuk do ju tregojë se çfarë duhet të keni parasysh 
përpara se të martoheni apo sfidat e zakonshme që hasin çiftet 
e martuara dhe se si duhet t’i zgjidhni ato. Për të mësuar më 
shumë mbi këtë unë sugjeroj të lexoni ndonjë libër tjetër, të 
shkoni në një fundjavë për çifte apo të merrni pjesë në ndonjë 
seminar praktik për çifte.  

Në këtë libër dua të paraqes qëllimin origjinal të Perëndisë 
lidhur me martesën dhe të flas më tej për atë që është martesa 
sot. Do të zbuloni atë që të tjerët akoma mund të mos e kenë 
kuptuar: që martesa dhe dasmat kanë një rol kyç në Bibël dhe 
në historinë shpenguese të Perëndisë. Për më shumë, do të 
zbuloni që martesa është guri ndërtues i shoqërisë, një bashkë-
punim, një besëlidhje, një imazh, një shenjë dhe një betejë. Po 
filloj me të parën prej tyre: martesa si guri ndërtues i shoqërisë. 

1.

Guri ndërtues  
i shoqërisë 

Martesa është guri ndërtues themelor i Perëndisë në sho-
qëri. Qëllimi origjinal ishte që martesa ndërmjet një bu

rri dhe një gruaje do të sillte ngjizjen dhe lindjen e fëmijëve, të 
cilët më pas do të rriteshin në shtëpi të sigurtë dhe të mirë, ku 
do të mësonin të jetonin mirë. Fjalët e Urta 22:6 thotë: “Mësoji 
fëmijës rrugën që duhet të ndjekë dhe ai nuk do të largohet 
prej saj edhe kur të plaket”. Qëllimi i Perëndisë, siç e kuptoj 
unë, ishte që në këtë mënyrë mijëra fëmijë do të maturohe
shin e do të bëheshin të rritur të mirë e me besim në vetvete; 
duke përçuar zakone të mira, mençuri dhe besim në martesat e 

tyre dhe rrjedhimisht në brezin tjetër. Së bashku, këto familje 
do të përbënin bashkësi, komunitete dhe kombe. Vendosja e 
martesës në qendër të shoqërisë theksohet në krijimin e burrit 
dhe gruas, ku Perëndia institucionalizon martesën (Zanafilla 
1 dhe 2). Ky qendërzim i martesës konfirmohet në historinë 
që lexojmë më pas, ku ligësia u rrit kaq shumë saqë Perëndia 
dëshironte t’ia niste përsëri nga fillimi. I referohem historisë së 
Noeut dhe përmbytjes (Zanafilla 6–9).

Në këtë pasazh lexojmë që Perëndia zgjodhi tetë njerëz për 
ta filluar njerëzimin edhe njëherë nga e para. Nëse do të më 
duhej të zgjidhja vetëm tetë njerëz nga të cilët do të rifillonte 
edhe njëherë njerëzimi, unë do e mbështesja vendimin tim mbi 
njohuritë dhe aftësitë që ata do të kishin. Do të konsideroja me  
seriozitet të zgjidhja një gjuetar, me qëllim që njerëzimi të 

kishte mish. Do të ishte gjithashtu shumë e rëndësishme edhe 
zgjedhja e një bujku që e kuptonte mirë procesin e mbjelljes dhe 
korrjes. Një usta do ishte në gjendje t’u mësonte të tjerëve si të 
ndërtonin shtëpitë në mënyrën e duhur. Duke parashikuar që 
në vijim do të bëheshin shumë njerëz, një avokat do të na duhej 
për zgjidhjen e konflikteve. Besoj që unë do të përdorja këtë 
logjikë nëse do të më lihej mua në dorë të zgjidhja tetë individët 
të cilëve do ju jepej mundësia të rifillonin gjithë njerëzimin.  

Cilat cilësi do të kishit theksuar nëse do të ishit ju që do të 
zgjidhnit tetë individët për të rifilluar njerëzimin? Perëndia pa 
dyshim kishte përparësi shumë të ndryshme nga ato që sapo 
radhita unë. Ata që Perëndia zgjodhi nuk ishin tetë më të fortët, 
me arsimin më të lartë apo më të pushtetshmit; përkundrazi, 
ata ishin tetë njerëz të lidhur familjarisht me njëri-tjetrin. Ata 
ishin një familje e përbërë nga katër çifte të martuara! Ishte 
Noeu, gruaja e tij dhe tre djemtë e tyre së bashku me gratë 
e tyre (Zan. 6, 7). Familja dhe martesa janë qartazi shumë 
të rëndësishme për Perëndinë. Dukshëm Perëndia i dha më 
shumë rëndësi katër martesave se çdo gjëje tjetër në themelimin 
e shoqërisë së re. Mund të duket e çuditshme, por Perëndia do 
të ketë patur arsye të mira që zgjodhi ta bënte kështu këtë gjë. 
Këtu na lind dhe pyetja: pse Ai zgjodhi katër çifte të martuara?

Le t’i hedhim një sy Dhjetë Urdhërimeve dhe të shohim 
nëse gjejmë ndonjë gjurmë atje. Ato i gjejmë tek Eksodi 20. 

Një tregues për rëndësinë e martesës e gjejmë që te urdhërimi 
i dytë, i cili flet për të mos patur Perëndi të tjera. Në vargjet 5 
dhe 6 shkruhet si vijon: “Sepse unë, Zoti, Perëndia yt, jam një 
Perëndi xheloz që dënon padrejtësinë e etërve mbi fëmijët e tyre 
deri në brezin e tretë dhe të katërt të atyre që më urrejnë dhe 
unë përdor dashamirësi për mijëra, për ata që më duan dhe që 
zbatojnë urdhërimet e mia”.

Gjëja e parë që vërejmë nga kjo pjesë e shkrimit është që 
veprimet tona kanë ndikim jo vetëm tek ne vetë, por te breza 
të tërë pas nesh. Ky është një mendim jo aq i zakonshëm, të 
paktën në shoqërinë perëndimore bashkëkohore. Ne zakonisht 
mendojmë që vendimet që marrim na ndikojnë ne dhe ndosh-
ta dhe disa të tjerë që kemi rrotull. Megjithatë, hulumtimet 
tregojnë që divorci ka ndikim jo vetëm te vetë çifti dhe fëmijët e 
tyre, por edhe te familjarët e tjerë të tyre, te miqtë dhe shoqëria. 
Përveç kësaj, divorci është ngjitës. Një brez e merr nga brezi 
paraardhës, që do të thotë se ata që kanë prindër që janë divor-
cuar, kanë më shumë mundësi të zgjedhin të njëjtin rrugëtim.1 

Po ashtu, divorci është ngjitës dhe midis miqve, fqinjëve dhe 
të njohurve. 

Studiuesit zbuluan që risku që dikush të shkojë drejt divorcit 
rritet me 33% nëse të njohurit (miqtë e miqve) janë divorcuar 
dhe rritet deri në 75% nëse miqtë e ngushtë janë divorcuar.2 

Në shoqërinë tonë individualiste është e vështirë ta kuptosh 

shkallën se deri ku arrijnë pasojat. Për shumë prej nesh ësh-
të pak sforcuese të kuptojmë që vendimet tona nuk ndikojnë 
vetëm familjet tona por dhe familje të tjera, fëmijë, bashkë-
sitë e krishtera që frekuentojmë dhe komunitetet ku jetojmë. 
Sigurisht që nuk është e zakonshme që të marrim parasysh 
pasojat që vijojnë pas vdekjes tonë, që ndikojnë ata që ende 
nuk kanë lindur, siç e tregojnë qartë dy vargjet nga Eksodi 20. 
Megjithatë, unë besoj se vendimet lidhur me martesën dhe 
familjen gjithashtu mbartin pasoja afatgjata. 

Është me vlerë ta vëmë re që Perëndia i jep vëmendje më 
të madhe bekimit sesa mallkimit në dy vargjet nga Eksodi. 
Tre deri katër breza ndikohen nga mëkati, por një mijë breza 
ndikohen nga vendimet e mira. Martesa nënkuptohet por nuk 
përmendet qartazi në këtë pasazh. Është e qartë për lexuesin 
që brezat e rinj vijnë nga një burrë dhe një grua që martohen 
dhe lindin fëmijë. Është e thjeshtë ta kuptosh pse Perëndia 
përfshihet në këtë bashkim të shenjtë, duke i bërë nga dy, një, 
siç thotë Jezusi (Mat. 19:6) kur kemi parasysh që çdo martesë 
lidhet me një mijë brezat e ardhshëm. Ai e di që nuk i ndikon 
vetëm ata të dy, por edhe një mijë brezat e ardhshëm. Ai e di 
që ata do kenë nevojë për ndihmë.  

Perëndia nuk do që fëmijët të rriten në një ambient të pa-
sigurt dhe pa marrëdhënie të ngushta me prindërit e tyre. Ai 
dëshiron komunitete të besueshme në të cilat të reflektohen të 

gjitha atributet e Perëndisë. Martesat janë gurët ndërtues dhe të 
natyrshëm të këtyre komuniteteve. Diçka krejt e re krijohet kur 
dy njerëz të rritur vendosin të bëhen çift. Një njësi plotësisht 
e re, që nuk ka ekzistuar kurrë më parë, fillon të ekzistojë dhe 
marrëdhënia ndërmjet çiftit është kjo njësi e re. Nëse vendosin 
të martohen, një martesë krijohet. 

Kjo martesë nuk ka ekzistuar kurrë para ditës së dasmës dhe 
kjo martesë specifike mund të ekzistojë vetëm ndërmjet këtyre 
dy individëve. Atë ditë ata bëhen një, por gjithashtu mund të 
themi që në ndërtesën e kishës hynë dy individë dhe që andej 
dolën tre. Ata nuk janë më vetëm dy qënie njerëzore, por janë 
një burrë, një grua dhe një martesë. Ky njësi – martesa – ka 
një jetë të vetën. Një martesë mund të jetë e fortë ose e dobët; 
mund të jetë e re ose e vjetër, e lodhur ose e rinovuar. Mund të 
jetë duke lulëzuar apo duke u tharë. Në çdo rast është një njësi 
që mbetet – një njësi që bëhet themeli i brezave që do të vijnë. 
Çiftet që përfundojnë duke e prishur këtë marrëdhënie zbuloj
në që edhe pse ata të dy nuk po jetojnë më bashkë, njësia në 
fjalë vazhdon të ekzistojë. Sissel Gran, një terapist i njohur për 
çiftet dhe autor në Norvegji, shkruan që mund të divorcohesh 
me burrin tënd, por nuk mund ta shpërbësh një marrëdhënie.3 
Marrëdhënia nuk ndalon së ekzistuari edhe pse ndonjëherë kjo 
është gjëja që dëshirojnë më fort njerëzit që divorcohen.

2.

Një bashkëpunim

Martesa përbëhet nga dy njerëz, ndaj është e kuptueshme 
që bashkëpunimi është i nevojshëm. Të dy njerëzit duhet 

të punojnë bashkë për detyra praktike si pazari dhe gatimi, 
ashtu si dhe për rritjen e fëmijëve. Kemi të bëjmë me më shumë 
sesa një bashkëpunim ndërmjet dy njerëzve; është një bashkë-
punim ndërmjet atyre të dyve dhe Perëndisë. Nëse e konsideroj
më martesën një bashkëpunim ndërmjet dy individëve atëherë 
e kufizojmë në diçka shumë më të vogël sesa e ka qëllimin. 

Në fillim burri, gruaja dhe Perëndia jetonin së bashku në 
Kopshtin e Edenit. Nuk kishte turp, mëkat apo siklet që t’i 
mbante ata të ndarë. Adami dhe Eva jetonin pa asnjë shqetësim 
në vetë praninë e Zotit. Ata punonin së bashku për detyrën që u 

kishte dhënë Perëndia: “Të jeni të frytshëm dhe shumëzohuni, 
mbushni tokën e nënshtrojeni, e sundoni mbi peshqit e detit, 
mbi zogjtë e qiellit dhe mbi çdo qenie që lëviz mbi tokë” (Zan. 
1:28). Adami dhe Eva u rritën së bashku në të kuptuarit e botës 
në të cilën ata jetonin. Ata e shijonin njëri-tjetrin seksualisht 
duke zbatuar urdhërimin për t’u shumuar. 

Ata ishin të vetëdijshëm që Perëndia ishte i pranishëm në 
kopsht. Në çdo kohë, ata mund t’ia paraqisnin Atij pyetjet e tyre 
apo t’i kërkonin ndihmë nëse kishte diçka që nuk e bënin dot vetë.

Rënia në mëkat nuk kishte të bënte me ngrënien e një fruti 
të parezistueshëm, por me skenarin tundues që gjarpri u për-
shkroi se do të ndodhte nëse do ta hanin në të vërtetë frutin. 
Gjarpri u premtoi se ata do të bëheshin si Perëndia, gjë që vetë 
gjarpri, disa kohë më parë, e kishte përjetuar me dhimbje se 
ajo gjë ishte e pamundur. Adamit dhe Evës iu tha më pas se 
ata do të ishin në gjendje të dallonin të mirën nga e keqja dhe 
të bëheshin të pavarur nga Perëndia. 

Ata bënë një zgjedhje fatale. Ata e kishin shijuar kënaqësinë 
e të shëtiturit me Perëndinë ditë pas dite. Ata e kishin provuar 
lirinë dhe kënaqësinë e vërtetë. Çdo gjë tashmë i përkiste aty-
re, por në këtë ditë ata hoqën dorë nga mbështetja te Perëndia 
dhe tek urdhërimet e Tij të drejta. Ata menduan se e dinin më 
mirë se çfarë ishte e drejtë. Perëndia kishte thënë që ata mund 
të hanin çdo frut, me përjashtim të atij nga pema në mes të 

kopshtit. Gabimi i tyre ishte se ata mendonin se e dinin më 
mirë dhe nuk kishin më nevojë për kufizimet, udhëzimet dhe 
ligjet mbrojtëse të Perëndisë. Ata nuk humbën vetëm lirinë dhe 
intimitetin e tyre me Perëndinë, por gjithashtu hapën rrugën 
drejt egoizmit. Si rezultat, bashkëpunimi i përsosur u shkëmbye 
me një barrë individuale të mbushur me refuzim, turp, frikë 
dhe vetmi. 

Shumë martesa dështojnë për të njëjtat arsye. Bashkëshortët 
largohen gradualisht nga Perëndia dhe nga njëri-tjetri dhe foku-
sohen te vetja. Kur nevojat dhe mendimet personale të dikujt ma
rrin fokusin kryesor, martesa nuk është më ajo për të cilën është 
krijuar të jetë. Bibla e trajton këtë gjë qartë te Predikuesi 4:9–12:

“Dy vlejnë më mirë se një i vetëm, sepse kanë një shpërblim 
të mirë për mundin e tyre. Në fakt, nëse rrëzohen, njëri 
ngre tjetrin; por mjerë ai që është i vetëm dhe rrëzohet, sepse 
nuk ka njeri që ta ngrerë. Kështu, gjithashtu nëse dy veta 
flenë bashkë, ata kanë mundësi të ngrohen; por ai që është 
i vetëm si do t’ ia bëjë të ngrohet? Në rast se dikush mund 
të mposhtë atë që është vetëm, dy veta mund t’ i rezistojnë; 
një litar tresh nuk këputet aq shpejt”. 

Si ta kuptojmë këtë? Shkruhet që është mirë të jesh dy dhe që 
ka fuqi dhe avantazh të mos jesh vetëm. Kur fuqia jote është 

e pamjaftueshme, mund të fuqizohesh në partneritet me një 
person tjetër. Gjithashtu nënkupton, se mund të kesh ngrohtësi 
në ato raste kur jeta bëhet e ftohtë dhe përjeton intimitet dhe 
marrëdhënie në vend të vetmisë dhe izolimit. Në stuhitë që 
janë të forta për një njeri që t’i përballojë i vetëm, do jeni në 
gjëndje të qëndroni e t’i përballoni së bashku. Fjalia e fundit e 
ngre këtë gjë në një nivel më të lartë duke sjellë një njësi të tretë. 
Çfarë apo kush është ky filli i i tretë i litarit? Është Perëndia!

Bashkëpunimi mes Perëndisë dhe njerëzve
Bibla e përshkruan martesën si një bashkëpunim ndërmjet Perën-
disë dhe njerëzve. Ata janë të lidhur ngushtë së bashku, njëlloj 
si fijet e veçanta të një litari që veprojnë bashkë për të mbartur 
një barrë. Litari formohet duke thurur së bashku një numër 
fijesh. Kur fijet janë bashkuar si duhet, litari përfundimtar ka 
një aftësi edhe më të madhe mbajtëse sesa po t’i mbledhësh të 
gjitha ato një nga një. Brenda imazhit të një litari me tre fije, ne 
gjejmë imazhin e Perëndisë trini. Në një martesë burri, gruaja 
dhe Perëndia bashkëpunojnë ashtu si Ati, Biri dhe Fryma e 
Shenjtë bashkëpunojnë. Në mënyrë që ky unitet të funksionojë 
sipas qëllimit, të dy bashkëshortët duhet ta njohin Perëndinë 
dhe të jenë të sigurt në marrëdhënien e tyre me Të. Megjithatë, 
nuk funksionon kështu në të gjitha martesat. 

Si i bashkohet kjo fija e tretë, Perëndia, martesës? A futet nëse 
e ftojmë në një moment të caktuar apo futet që nga fillimi? Kësaj 
Jezusi i jep një përgjigje kur trajton çështjen e divorcit. Dikush 
nga turma e pyet nëse, divorci lejohet për një arsye çfarëdo dhe 
Jezusi i përgjigjet: 

“Dhe ai, duke u përgjigjur u tha atyre: ‘A nuk e keni lexuar 
ju, se ai që i krijoi në fillim, i krijoi mashkull dhe femër?’. 
Dhe tha: ‘Për këtë arsye njeriu do ta lërë babanë dhe nënën 
e vet dhe do të bashkohet me gruan e vet dhe të dy do të jenë 
një mish i vetëm’. Dhe kështu ata nuk janë më dy, por një 
mish i vetëm; prandaj atë që Perëndia ka bashkuar, njeriu 
të mos ta ndajë” (Mat. 19:4-6).

Jezusi po thotë që Perëndia ndërhyn në ceremoninë e marte
sës dhe i bashkon të dy personat, dhe kështu ata bëhen një. 
Perëndia përfshihet që nga fillimi dhe është filli i tretë i litarit. 
Shumë mund të dëshmojnë që Perëndia ishte filli që i mbajti 
ata së bashku gjatë stinëve të vështira të jetës, në ato kohë kur 
fijet e tjera ishin dobësuar dhe ata kishin humbur shpresën dhe 
ndjenjat për njëri-tjetrin. 

Kjo të bën të vrasësh mendjen pse Perëndia do të përfshihej 
në një martesë, në një marrëdhënie mes dy individëve. E kam 
përmendur tashmë që Perëndia e di cila është më e mira jo 

vetëm këtu dhe tani, por gjithashtu në vazhdimësi. Perëndia 
e di që qëllimi i “unitetit” mes një burri dhe një gruaje shkon 
përtej dy njerëzve që kanë rënë në dashuri me njëri-tjetrin. Ai e 
di që çdo martesë ndikon jo vetëm dy njerëzit që po martohen, 
por gjithashtu familjet e tyre, brezat e ardhshëm dhe shoqërinë 
në tërësi. Perëndia përfshihet në martesë, sepse ajo është the-
meli i çdo shoqërie dhe porta për transmetimin si të bekimeve 
ashtu edhe të mallkimeve. Bibla fillon me një martesë. Adami 
dhe Eva ishin çifti i parë i martuar dhe martesa e tyre është 
djepi i njerëzimit. 

Ndërsa një martesë nis, Perëndia i bashkon dy njerëz në një 
dhe Ai vazhdon të jetë pjesë e kësaj në çdo ditë që do të pasojë. 
Ai e mbron martesën, për shembull, duke vendosur kufij të 
arsyeshëm. Në veçanti, në tre nga dhjetë urdhërimet, Perëndia e 
mbron martesën. “Ndero atin dhe nënën tënde” është urdhëri-
mi i parë (Eks. 20:12). Ju mund të thoni që ky urdhërim nuk 
ka asnjë lidhje me martesën, por në të vërtetë ka! Në kuptimin 
biblik dhe historik, një nënë dhe një baba ishin të martuar. 
Prandaj ky urdhërim thotë që ne duhet ta nderojmë këtë çift 
të martuar, prindërit tanë. I referohet dy prindërve tanë biolo-
gjikë, të cilët kanë ndërmarrë një përkushtim për gjithë jetën 
ndaj njëri-tjetrit. Sigurisht, nëse do të kishim lindur si rezultat i 
një marrëdhënieje seksuale të një nate të rastësishme, përsëri do 
duhej t’i nderonim prindërit tanë, por qëllimi i këtyre vargjeve 

është të theksojnë se ne duhet të nderojmë çiftin e martuar që 
ka fëmijë, ku në këtë rast fëmija je ti. 

Është me vlerë ta mbajmë mend që ky është i vetmi urdhë
rim që lidhet direkt me një premtim: “Me qëllim që ditët e tua 
të jenë të gjata mbi tokë”. Ne e dimë që një komb me martesa 
dhe familje të forta ka një shoqëri të qëndrueshme që është e 
vështirë ta rrëzosh. Kështu ka qenë gjithmonë. Ky libër do t’ju 
japë disa argumente se pse është në të vërtetë kështu. 

Të nderosh, mbrosh dhe të kërkosh të ruash martesën janë 
përgjegjësi të cilat Perëndia na i ka dhënë të gjithëve ne, jo 
vetëm atyre që janë të martuar. Hebrenjve 13:4 thotë: “Martesa 
të nderohet nga të gjithë”. Vini re që thotë “të gjithë”. Ne duhet 
ta nderojmë martesën, jemi apo jo të martuar. Çdo njeri duhet 
ta nderojë. Në urdhërimin e dhënë tek Eksodi 20:12, Perëndia 
thekson që të nderojmë ata që kanë qënë para nesh, brezin që 
na paraprin.

Perëndia e kthen vëmendjen e Tij te martesat tona në dy 
urdhërimet që pasojnë. Sipas këtij urdhërimi, ne nuk duhet të 
kryejmë tradhëti bashkëshortore (Eks. 20:14). Nuk thuhet ësh-
të e preferueshme që të mos kryejmë tradhëti bashkëshortore 
apo që duhet të përpiqemi që të mos e bëjmë këtë gjë. Perëndia 
flet troç dhe nuk lë vend për spekulim. Mos kryej tradhëti 
bashkëshortore!

Disa urdhërime më pas, Perëndia e bën edhe më të qartë 

kur thotë: “Nuk do të dëshirosh gruan e të afërmit tënd” (Eks. 
20:17). Ky urdhërim e mbron martesën në dy mënyra. Së pari, 
mbron martesën e vetë personit. Së dyti, mbron martesën e 
gruas tërheqëse, e cila mund të jetë e dëshirueshme nga burra 
të tjerë. Ky urdhërim mbron martesën e të dyja palëve. Naty-
risht, një grua gjithashtu nuk duhet të dëshirojë burrin e një 
gruaje tjetër. Ky urdhërim qartazi adreson dëshirën seksuale, 
por dëshira ka edhe mënyra të tjera se si shprehet. Mund të 
dëshirojmë pushtet ose para dhe mendoj që gjithashtu mund 
të përjetojmë dhe dëshirë për marrëdhënie. Disa gra mund 
të dëshirojnë burra që janë më të hapur, me të cilët mund të 
komunikojnë me lehtë sesa me burrat e tyre. Ky është rasti i 
dëshirës për marrëdhënie. 

Tre nga dhjetë urdhërimet janë dhënë specifikisht për të 
ruajtur dhe mbrojtur martesën. Kjo është një përqindje rela-
tivisht e lartë. Shumica e kombeve nuk ia kushtojnë 30% të 
ligjeve të tyre mbrojtjes së martesës. 

Bashkëpunimi mes dy njerëzve
Një martesë është gjithashtu një bashkëpunim mes dy njerëzve. 
Personalitete unike me përvoja, aftësi, vlera dhe tradita të 
ndryshme lidhen bashkë për të bashkëpunuar në një mënyrë 
të mirë. Unë kam jetuar pjesë të jetës time në zona të botës ku 



26 Martesa — Ideja dhe qëllimi i Perëndisë

kafshët akoma përdoren për të pluguar tokën dhe për punë të 
tjera të rënda në fusha. Dy buaj do punonin zakonisht bashkë 
për të pluguar tokën kur puna ishte tepër e rëndë vetëm për një 
buall. Atyre u vendosej një zgjedhë që i lidhte buajt me par-
mendën. Disa nga këto zgjedha, për veglat që do të tërhiqnin, 
kishin një pikë lidhëse që mund të lirohej apo shtrëngohej, çka i 
jepte mundësi bujkut ta përshtaste peshën, me qëllim që kafsha 
më e fuqishme të tërhiqte më shumë. Bualli më i fortë do ta 
kishte parmendën të fiksuar më afër anës së tij, sesa bualli më 
i dobët. Kështu barra më e rëndë i vendosej më të fortit. 

Kështu duhet të funksionojë edhe martesa. Në mënyrë që 
çifti të përfitojë nga avantazhi i ndryshimeve midis tyre, dety-
rat duhet të ndahen në këtë mënyrë. Cilido që është më i fortë 
në një fushë duhet të japë kontributin më të madh aty. Shpesh, 
pikat e forta i kemi në fusha të ndryshme; ndaj bashkëpunimi 
kërkon që secili individ të jetë përgjegjës për fushën e tij respek-
tive. Në disa martesa apo faza të martesës, njëri mund të ketë 
më shumë forcë se tjetri, ndoshta në pothuaj të gjitha fushat. 
Është normale që më i forti mban barrën më të madhe. Disave 
kjo mund t’ju duket e padrejtë. Nëse besojmë që martesë do 
të thotë të ndash të gjitha detyrat në mënyrë të barabartë, po, 
atëherë është me të vërtetë e padrejtë. Megjithatë, edhe pse 
një martëse është për bashkëpunimin, jo patjetër do të thotë 
që është 50% për ty dhe 50% për mua. Të kesh një partner 

që kontribuon më shumë, është pjesë e asaj që martesa është 
në të vërtetë. Ideja është që të dy të japin 100% të vetes. Çdo 
lloj zgjidhje 50/50 krijon ndasi në unitetin mes të dyve. Do t’i 
rikthehem kësaj teme në kapitullin “Një besëlidhje”. 

Nëse duam që bashkëpunimi të funksionojë, nuk mund të 
ketë shumë ndryshime domethënëse në fushat bazë. Nëse dy 
buaj duhet të ndihmojnë njëri-tjetrin ta tërheqin parmendën, 
ata duhet të ecin në të njëjtin drejtim. Për ta mbrojtur besimin 
e popullit Jude, Perëndia i ndaloi ata që t’i martonin fëmijët e 
tyre me të huaj që adhuronin perëndi të tjera (Ezdra 9:12). Pali 
na jep një këshillë të ngjashme ne të krishterëve: 

“Mos hyni në një zgjedhë bashkë me të pabesët, sepse ç’ lidhje 
ka drejtësia me paudhësinë? Dhe çfarë afrie ka drita me terrin?” 
(2 Kor. 6:14). 

Në mënyrë që një martesë të funksionojë sipas qëllimit, 
të dy bashkëshortët duhet të kuptohen së bashku për gjërat 
kryesore. Përkthimi i Biblës “Mesazhi” e shpreh kështu: “Mos 
u bëni partnerë me ata që refuzojnë Perëndinë. Si mund të 
krijosh një partneritet me të drejtën dhe të padrejtën? Nuk është 
partneritet, është luftë”. John Gottman, i konsideruar si një nga 
hulumtuesit më të njohur për marrëdhëniet ndërmjet çifteve, 
shkruan: “Sa më shumë të bini dakord në lidhje me gjërat 

thelbësore në jetë, aq më e pasur, kuptimplotë dhe në njëfarë 
mënyre më e lehtë do të jetë martesa juaj”.4 Ai po thotë diçka 
këtu. Çfarë bekimi që është të jeni në një mendje për pyetjet e 
thella! Kjo i bën gjërat e vogla më pak të vështira. 

1 Korintasve 7 flet për martesën. Në fillim, seksi përmendet 
si diçka që bashkëshortët e shijojnë në mënyrë të dyanshme, një 
bashkëpunim i këndshëm. Përkthimi te Mesazhi e transmeton 
si vijon: “Martesa nuk është një vend ku të ‘kërkosh të drejtën 
tënde’. Martesa është një vendim për t’i shërbyer tjetrit, qoftë 
në krevat apo jashtë tij”. Mendoj që kjo është një mënyrë e 
mrekullueshme për ta shpjeguar këtë gjë. Martesa është një 
vendim për t’i shërbyer tjetrit.

Ne lexojmë që Perëndia e krijoi gruan si një ndihmëse për 
burrin. Disa e interpretojnë këtë si përulëse për gruan, duke 
thënë se ajo është krijuar për të qënë ndihmëse. Sigurisht që ësh-
të e mundur ta interpretosh kështu, por është po kaq e thjeshtë 
ta kuptosh ndryshe. Kujt ju dha ndihmësja? Burrit. Pse? A nuk 
mund t’i menaxhonte dot vetë gjërat? Përgjigjja logjike është: 
Jo, nuk ia dilte dot vetëm. Burri ka nevojë për ndihmë. Nuk po 
përpiqem ta ul as burrin as gruan, por përkundrazi t’i lartësoj 
ata. Perëndia e bëri krijesën e Tij më të mrekullueshme, gruan, 
të jetë një ndihmëse për burrin që kishte nevojë për ndihmë. 
Me ndihmon ta mbaj këtë në mendje kur lexoj përshkrimin 
e Palit se si një bashkëshort dhe një bashkëshorte duhet të 

bashkëpunojnë në martesë. Efesianëve kapitulli 5, vargu 21 deri 
33, ka pjesën ku ai e shpjegon këtë gjë. Ai e fillon duke thënë se ata 
duhet t’i nënshtrohen njëri-tjetrit në druajtjen e Krishtit (v. 21).  
Ata duhet t’i nënshtrohen njëri-tjetrit për të bashkëpunuar, 
për të qënë të frytshëm dhe që martesa të funksionojë sipas 
qëllimit. Ky është themeli për të cilin ai vazhdon t’u shkruajë 
të dyve, burrit dhe gruas. 

Pasi shkruan për nënshtrimin e tyre të dyanshëm, Pali në 
fillim shkruan një paragraf që u drejtohet grave dhe më pas një 
paragraf që u drejtohet burrave. Këto vargje shpesh janë nxjerrë 
nga konteksti dhe keqpërdorur për të çuar përpara para axhen-
da të caktuara. Gjithmonë mbani mend që hapi i parë është 
nënshtrimi i dyanshëm. Paragrafët specifikë që i adresohen 
palëve vijnë pas kësaj. Çdo gjë duhet të lexohet dhe të kuptohet 
brenda kontekstit. Më lejoni t’ju tregoj këtë sipas rendit që na 
jep Bibla. Fillojmë me pjesën që u drejtohet specifikisht grave: 

“Ju gratë, nënshtrohuni burrave tuaja porsi Zotit, sepse 
burri është kreu i gruas, sikurse edhe Krishti kreu i Kishës, 
edhe ai vetë është Shpëtimtari i trupit. Ashtu si kisha i është 
nënshtruar Krishtit, kështu gratë duhet t’ i nënshtrohen 
burrave të tyre në çdo gjë” (Efe. 5:22-24).

Kjo është përsëritje që qartëson thirrjen e përgjithshme për t’ju 

nënshtruar njëri-tjetrit. Shumë njerëzve iu duket sfiduese ideja e 
nënshtrimit. Në shoqërinë perëndimore njerëzit janë rritur me 
idenë që ata dhe mendimet e tyre duhet të bëhen të ditura, të 
respektohen dhe të merren parasysh. Shpesh edhe kjo është e 
pamjaftueshme, sepse individët zakonisht duan të thonë fjalën 
e fundit. Nëse nuk ia arrijnë kësaj gjëje, ata ndjehen të burgo-
sur, ndjehen sikur kanë humbur lirinë e tyre. A nuk është ab-
solutisht poshtëruese për gruan nëse ajo e nështron veten? Nuk 
ka qënë ky qëllimi. Përsëri, është e rëndësishme ta lexojmë këtë 
nën dritën e asaj që thuhet para dhe asaj që thuhet pas. Përpara 
kësaj ka një paragraf që flet për nënshtrimin e dyanshëm dhe 
pas saj ka disa vargje që i flasin specifikisht burrit në martesë. 

“Ju, burra, t’ i doni gratë tuaja, sikurse edhe Krishti ka 
dashur kishën dhe e ka dhënë veten e vet për të, që ta shenj
tërojë, pasi e pastroi me larjen e ujit me anë të fjalës, që ta 
nxjerrë atë përpara vetes të lavdishme, pa njolla a rrudha a 
ndonjë gjë të tillë, por që të jetë e shenjtë dhe e paqortuesh-
me. Kështu burrat duhet t’ i duan gratë e veta porsi trupat 
e tyre; kush do gruan e vet do vetveten. Sepse askush nuk 
urreu mishin e vet, por e ushqen dhe kujdeset me butësi për 
të, sikurse edhe Zoti bën me kishën, sepse ne jemi gjymtyrë 
të trupit të tij, të mishit të tij dhe të kockave të tij. ‘Prandaj 
njeriu do të lërë babanë e vet dhe nënën e vet dhe do të 

bashkohet me gruan e vet, dhe të dy do të bëhen një mish i 
vetëm’. Ky është një mister i madh; tani unë e them në lidhje 
me Krishtin dhe me kishën. Por secili nga ju kështu ta dojë 
gruan e vet sikurse e do veten e vet; dhe po kështu gruaja ta 
respektojë burrin” (Efe. 5:25-33).

Burri urdhërohet ta dojë gruan e vet. Pali përshkruan që kur 
ne e duam dikë, kjo manifestohet në qëndrim, qëllime dhe 
veprime. Ai përdor veprën e Krishtit për t’i shpjeguar burrit si 
ta shprehë dashurinë e tij. Kjo përfshin dhe bërjen e planeve 
– plane për të shpëtuar, mbrojtur, bekuar dhe fuqizuar gruan 
e tij. Vepro në një mënyrë që e bën atë ta dijë që ajo është e da
shur, që ka rëndësi dhe që ia vlen të luftosh për të. Bashkëshorti 
duhet ta falë atë kur ajo bën gabime, kur nuk ia del të bëjë mirë 
diçka që e merr përsipër apo edhe kur bëhet egoiste. Ai duhet 
ta ftojë atë në misionin më të qëllimshëm dhe ta ndihmojë të 
arrijë gjëra që ajo as i ka ëndërruar që do të mund t’i arrijë. Ai 
ka besim tek ajo dhe e respekton. Në rastin kur ajo bën gabime, 
ai është gati të përballojë pasojat. Praktikisht, kjo do të thotë 
që për shembull, ai do të paguajë gjobën e saj të makinës. Jo 
me zemërim, por me dashamirësi dhe hir. 

Kjo do të thotë që ai do ta prezantojë atë me krenari dhe 
do flasë për të gjitha pikat e saj të forta. Ai do të flasë për pikat 
e forta të cilat ajo tashmë i shfaq dhe për ato që nuk i shfaq 

akoma. Nëse ajo po përleshet me diçka, bashkëshorti bën çdo 
gjë që ka mundësi për ta ndihmuar. Sipas shkrimit që sapo 
lexuam, ai duhet të jetë i përgatitur të vërë në rrezik jetën e tij 
për të. Ai nuk duhet të mendojë që ajo ka problemet e saj dhe që 
duhet t’i zgjidhë vetë. Ata janë bërë një dhe ta ndihmosh gruan 
është e barazvlefshme me të ndihmuarin e vetes. Ai duhet të 
bëjë çdo gjë që është në dorën e tij që të sigurohet se ajo ndihet 
e dashur dhe e mbrojtur. Edhe nëse kjo gjë ia njollos reputa-
cionin e tij, nuk duhet të bëhet pengesë. Nëse do të thotë se 
duhet t’u thotë ‘jo’ privilegjeve apo dëshirave të veta, edhe kjo 
nuk duhet të bëhet pengesë për ta dashur dhe për ta vendosur 
atë të parën. Burrit i kërkohet të dojë dhe 1 Korintasve 13:4–8 
përcakton se çfarë është dashuria e vërtetë: 

“Dashuria është e durueshme; plot mirësi; dashuria nuk ka 
smirë, nuk vë në dukje, nuk krekoset, nuk sillet në mënyrë 
të pahijshme, nuk kërkon të sajat, nuk pezmatohet, nuk 
dyshon për keq; Dashuria nuk gëzohet për padrejtësinë, por 
gëzohet me të vërtetën. I duron të gjitha, i beson të gjitha, 
mban çdo gjë”.

Pritshmëritë e bashkëshortit janë jashtëzakonisht të larta – 
shumë të larta që ai të mund t’i përmbushë vetëm me forcat e 
veta, pa mbështetjen e Perëndisë. Kush mund të dojë siç donte 

Jezusi? Ai la qiellin dhe u bë si një nga ne. Pa thënë asnjë fjalë, 
Ai mori mbi vete fshikullimat që duhej t’i merrnim ne. Me 
vullnet të lirë Ai e dha jetën e Tij për të na çliruar. Në këto 
vargje drejtuar burrave, Jezusi është ngritur si një model për 
t’u marrë shembull. Në të vërtetë, pritjet ndaj burrave janë të 
larta. Është një mision që ne nuk e ndërmarrim dot vetë, jo 
pa ndihmën e Perëndisë. Pritjet na bëjnë të varur nga Perëndia 
dhe ndihma e Tij në jetën e përditshme. Është interesante të 
theksojmë që një premtim i mirëfilltë lidhet me të kuptuarit, të 
nderuarit, të mbështeturit dhe të ndihmuarit e bashkëshortes. 

“Ju burra, gjithashtu, jetoni me gratë tuaja me urtësi, duke 
e çmuar gruan si një enë më delikate dhe e nderoni sepse 
janë bashkëtrashëgimtare me ju të hirit të jetës, që të mos 
pengohen lutjet tuaja” (1 Pjet. 3:7).

Bibla e thotë shumë qartë në këtë varg që lutjet tona do të kenë 
më shumë fuqi nëse ne lejojmë që martesa jonë të funksionojë 
sipas qëllimit që ka Perëndia. Në të kundërt, lutjet tona mund 
të pengohen nëse nuk e bëjmë këtë gjë. 

Prandaj, nënshtrimi i dyanshëm është mënyra sesi Perëndia 
ka parashikuar që të funksionojë martesa. Gruaja i nënshtrohet 
dhe e respekton burrin e saj, i cili është gjithmonë i kujdesshëm 
për mirëqënien e saj. Jo thjesht me mendime, por me vepra. E 

gjitha kjo ndodh ndërsa Perëndia mbetet filli i tretë i gërshetuar 
së bashku me të dy ata, duke krijuar kështu një njësi të fortë. 
Një fjalë e urtë e vjetër thotë: “Ata që luten bashkë qëndrojnë 
bashkë”. Plot me të vërtetë. Kur çiftet luten bashkë, litari tresh 
në martesën e tyre forcohet. 

Një vend rritjeje
Kemi parë si Pali përshkruan në letrën drejtuar efesianëve se si 
bashkëshortët duhet ta duan dhe respektojnë njëri-tjetrin. Mar-
tesa është ideuar të jetë vendi më i sigurt i mundshëm. Pikërisht 
aty mund të jeni vetvetja. Martesa është gjithashtu një vend ku 
bashkëshortët ndajnë ëndrrat dhe vizionet e tyre. Ëndrrat për të 
tashmen por edhe për të ardhmen. Duhet të vijë natyrshëm për 
të dy që të mbrojnë dhe mbështesin njëri-tjetrin. Duhet të ketë 
100% siguri që bashkëshortët do ta mbështesin njëri-tjetrin. 
Brenda këtij besimi dhe përkushtimi, gjejmë siguri të shfaqim 
dobësitë dhe të jemi të cenueshëm. Gruaja ime duhet të jetë 
personi i vetëm mbi tokë që më njeh në mënyrën më intime. 

Si rrjedhojë, bashkëshortja duhet gjithashtu të jetë personi 
që më inkurajon dhe më nxit të rritem. Janë bashkëshortet ato 
që mbështesin hapa të rinj në familje, në punë, mision dhe në 
jetën e kishës, por që gjithashtu na inkurajojnë që të jemi më 
të hapur dhe të ndershëm. T’i afrohemi Perëndisë më shumë, 

të pranojmë mëkatet dhe të ftojmë Perëndinë të na shërojë 
plagët. Hiri nuk ka të bëjë vetëm me faljen; ka të bëjë dhe me 
dashurinë, saqë dëshira më e madhe është që bashkëshorti/ja 
të zhvillojë potencialin e tij/saj të plotë. Kjo mund të kërkojë 
disa biseda sfiduese dhe veprim. Një objektiv domethënës për 
çdo person është që gjithnjë e më shumë t’i ngjajë Krishtit 
(Rom. 8:29) dhe martesa është një nga mënyrat që Perëndia 
ka zgjedhur për këtë transformim. 

Të jetosh në intimitet me dikë tjetër do të thotë të jesh i 
varur, i përulur, i cenueshëm etj. Prandaj, martesa është një 
vend ku ne mësojmë të heqim dorë nga opinioni dhe qëllimet 
tona personale me qëllim që të mbështesim dhe ndihmojmë 
të tjerët. Është një vend ku e japim veten për të mirën e të 
tjerëve (Efes. 5:25). Kush tjetër mund të shohë më qartë se 
bashkëshorti apo bashkëshortja jonë kur ne marrim vendime 
egoiste, duke menduar vetëm për veten? Kush tjetër e di më 
mirë sesa bashkëshorti/ja dhe fëmijët kur familja dhe martesa 
po marrin më pak vëmendje sesa misioni ose puna? E vërteta 
do t’ju bëjë të lirë, tha Jezusi (Gjoni 8:32). Martesa duhet të 
jetë gjithashtu e tillë. E vërteta dhe ndershmëria na çlirojnë të 
jetojmë në liri, afër Perëndisë dhe njëri-tjetrit. 

Një qëllim thelbësor për martesën është që të shërbejë si 
mjedisi kryesor ku ne praktikojmë epërsinë e hirit ndaj ligjit. 
Në rolin tim si terapist, disa njerëz më qasen duke nxjerrë 

një listë të gjatë të pritshmërive që kanë ndaj bashkëshortit: ai 
punon shumë pak, ndihmon shumë pak me fëmijët, nuk na 
drejton nga ana shpirtërore, nuk e ka përparësi marrëdhënien, 
etj. Bibla deklaron që ndërsa hiri çon në liri dhe gëzim, ligjet 
dhe kërkesat nuk e bëjnë këtë gjë. Çiftet që jetojnë sipas ligjit, 
duke kërkuar këtë dhe atë gjë, zakonisht arrijnë saktësisht të 
kundërtën e asaj që kishin për qëllim. Qëllimi i martesës është 
që ne të praktikojmë hirin që kështu të nxjerrim në pah më të 
mirën e bashkëshortit tonë. Nuk është qëllimi që të fillojmë të 
“predikojmë ligjin” dhe të nxjerrim listën me kërkesat tona nëse 
bashkëshorti ynë nuk reagon ashtu siç presim ne. 

Te Romakët kapitulli 4, 5 dhe 6, Pali shpjegon se çfarë bën 
ligji dhe çfarë bën hiri. Ligji të çon në më shumë mëkat, ndërsa 
hiri bën të kundërtën. Hiri të çon në mirënjohje, liri dhe jetë 
të transformuara. Nuk ka qënë kurrë qëllimi që hiri të sjellë 
pasivitet. Të rrish ulur në divan me pultin e televizorit në dorë, 
duke i plotësuar vetes çdo dëshirë apo para një kompjuteri 
thjesht për të qëndruar i shkëputur, nuk është fryt i hirit por 
i keqardhjes për veten. Të dy bashkëshortët janë thirrur ta 
duan dhe ta nderojnë njëri-tjetrin në jetën e përditshme. Hiri 
për të cilin po flas, është ai që na mundëson ta bëjmë këtë gjë. 
Kur ndihesh i vënë re, i pranuar dhe i dashur, të lind dëshira 
të veprosh. Të bëhesh më i ngjashëm me Krishtin, do të thotë 
gjithashtu që ta ofrosh veten për t’u shërbyer të tjerëve. Ftoje 

bashkëshortin apo bashkëshorten në të gjitha fushat e jetës 
sate. Martesa dhe familja kanë për qëllim të jenë vendet ku ne 
e jetojmë ecjen tonë me Jezusin dhe ushqejmë zhvillimin tonë 
shpritëror dhe njerëzor. 

Besimi në Perëndinë, së bashku me përvojën e afirmi-
mit nga ana e Tij, është domethënës në këtë kontekst. Nëse 
marrëdhënia jonë me Perëndinë nuk është në rregull, do të 
ketë çrregullime në çdo marrëdhënie tjetër. Nëse bashkëshorti 
kërkon miratim nga gruaja e tij në vend të Perëndisë, Atit të tij, 
ai i është futur një rruge të rrezikshme. Nëse ai nuk ka besim 
në miratimin e Perëndisë, ai do t’i futet një rruge pa krye për 
të marrë miratimin që ka nevojë. Nuk është e pazakontë që një 
burrë ta kërkojë vlerësimin e vetes te bukuria e një gruaje, por 
kjo është jashtëzakonisht e rrezikshme. Perëndia nuk ka pasur 
kurrë qëllim që të jetë kështu. 

Qëllimi origjinal është që burri do ta gjejë sigurinë në mira
timin e Perëndisë, ashtu si Adami bënte në kopshtin e Edenit. 
Vetëm atëherë ai mund të ofrojë mbështetje dhe mbrojtje, duke 
e ftuar gruan t’i bashkohet një misioni shumë më të gjerë sesa 
miratimi i një burri të pasigurt. Përndryshe ai gjithnjë do të 
shohë nga gruaja për miratim nëse është mjaftueshëm i mirë, 
mjaftueshëm simpatik, mjaftueshëm i zgjuar, mjaftueshëm 
tërheqës, etj. Kjo gjë do t’ia heqë trurin gruas. Ajo do të për-
jetojë që detyra e përhershme për të miratuar burrin e saj të 

pasigurt gjatë gjithë jetës do t’i bëhet barrë shumë e rëndë kur 
të vijnë periudhat e vështira të jetës. Nëse ky është modeli i 
ndërveprimit, bashkëshorti gjithashtu do të vazhdojë të ndjehet 
i pasigurt deri sa të vdesë apo deri sa të zbulojë pranimin nga 
Perëndia, Ati i tij. Nëse marrëdhënia me Perëndinë është në 
vendin e duhur, martesa bëhet një vend rritjeje sepse partnerët 
janë të sigurt në Perëndinë dhe në njëri-tjetrin. Por mos u bëni 
dhe shumë ambiciozë për ta ndryshuar bashkëshortin/en tuaj. 
Qëllimi është krijimi i një mjedisi rritjeje, dhe jo të parashtroni 
me ngulm kërkesa bazuar në atë që ju mendoni se nevojitet. 



39Një besëlidhje

3. 

Një besëlidhje

Një aspekt tjetër domethënës i qëllimit origjinal të Perën-
disë për martesën është që ajo është një besëlidhje. Një 

besëlidhje është diçka shumë e ndryshme nga një marrëveshje 
apo kontratë. Le të shohim disa vargje te Malakia: 

“Ju po bëni edhe këtë veprim tjetër: e mbuloni altarin e 
Zotit me lot, me të qara dhe vajtime, sepse nuk e shikon më 
me favor ofertën tuaj dhe nuk e pranon më me kënaqësi nga 
duart tuaja. Megjithatë ju thoni: ‘Përse?’. Sepse Zoti është 
dëshmitar midis teje dhe bashkëshortes së rinisë sate, ndaj 
së cilës je sjellë me pabesi, ndonëse ajo është shoqja jote dhe 
bashkëshorte e besëlidhjes sate” (Mal. 2:13,14).

Bashkëshortja përmendet si dikush me të cilën ti je në një besë
lidhje. Në botën e sotme moderne, ne jemi mësuar ta kemi të 
drejtën për t’u tërhequr nga kontratat që lidhim. 

Rregullisht blej gjëra që më duhen nga shitës online. Së 
fundmi bleva një radio me bluetooth për të cilën kisha parë 
shumë rekomandime pozitive nga blerësit. Rashë dakord me 
kushtet dhe e bëra pagesën. Siç qe premtuar, biznesi më solli 
radion. E provova, por pasi e përdora për disa ditë, zbulova 
që nuk ishte edhe aq e jashtëzakonshme sa kisha menduar se 
do ishte, ndaj vendosa ta ktheja sipas politikës 45 ditore për 
kthimin. E ktheva radion dhe mora paratë mbrapsht. Këto 
marrëveshje janë të volitshme, por janë shumë të ndryshme 
nga një besëlidhje. 

Një kontratë bazohet në mosbesim, ndërsa një besëlidhje 
bazohet në besim. Në një kontratë, unë plotësoj pjesën time 
duke paguar për radion dhe ata plotësojnë pjesën e tyre duke 
ma dërguar atë. Shumë njerëz në ditët e sotme i qasen martesës 
në të njëjtën mënyrë: Kam të drejtë të pres që ti të bësh pjesën 
tënde dhe e di që pritet që dhe unë të bëj pjesën time. Nëse ti 
nuk vepron siç unë pres dhe unë nuk i marr produktet për të 
cilat “kam paguar”, është e drejta ime që të mos e bëj pjesën 
time. Në martesë, pagesa mund të marrë formën e respektit, 
ndihmës praktike, të qënit i mirëkuptueshëm në bisedë, të 
qenët intim dhe i përkushtuar seksualisht, të qenët besnik dhe 

i besueshëm, etj. Ky lloj të menduari kontraktual është thelbë-
sisht i ndryshëm nga ideja e besëlidhjes, sipas të cilës Perëndia 
e përshkruan martesën.  

Nëse je në një marrëdhënie besëlidhjeje dhe nuk mund të 
kontribuosh siç pritet, pala tjetër ofrohet ta kompensojë. Hapë-
sira boshe që krijohet duhet të plotësohet nga tjetri. Në një 
besëlidhje, kjo nuk bëhet thjesht nga mirësjellja; është pjesë 
integrale e besëlidhjes. 

Traktati i NATO-s është shembull i një besëlidhjeje të ko-
hëve moderne. Çdo shtet është përkushtuar të kontribuojë nëse 
një shtet tjetër anëtar sulmohet. Shtetet anëtare më të vogla, si 
Norvegjia, (për arsye të kuptueshme) nuk do të jenë në gjendje të 
kontribuojnë aq shumë sa vendet më të mëdha. Kjo është natyra 
e besëlidhjeve. Nëse do të ketë një sulm ndaj njërit prej vendeve 
të përfshira në traktatin e NATO-s, shtetet e tjera anëtare duhet 
të dërgojnë ushtarë dhe municione për t’i ardhur në ndihmë. 
Pritet që qytetarë nga vendet e tjera të përballen me vdekjen 
me qëllim që t’i vijnë në ndihmë këtij vendi që ndodhet në 
këtë situatë. 

Në vitet e fundit, disa vende anëtare të NATO-s nuk kanë 
kontribuar siç pritej, duke ulur shpenzimet e tyre për fushën e 
mbrojtjes. Kur buxheti i tyre për mbrojtjen pëson ulje përgjatë 
disa viteve, mbrojtja e tyre dobësohet. Kjo i bën më të varur 
për ndihmë nga vendet e tjera anëtare, ndërsa vetë janë më pak 

të dobishëm për t’u ofruar ndihmë të tjerëve, nëse lind nevoja. 
Është e kuptueshme që një vend që është në krizë financiare 
duhet të ulë gjithashtu edhe shpenzimet për mbrojtjen, dhe 
të tjerët do duhet që pastaj të kompesojnë. Në një besëlidhje, 
megjithatë, nuk mund të zgjedhësh nëse do të kontribuosh apo 
jo. Një besëlidhje kërkon që secila palë të kontribuojë gjithmonë 
sipas mundësisë që ka. Çdo vend anëtar pritet që të kontribuojë. 
Edhe pse ky krahasim me traktatin e NATO-s ka kufizimet e 
tij të dukshme, është ndoshta më i përafërti si shembull për të 
kuptuar konceptin e Biblës për besëlidhjen. Një nga ndryshimet 
është mundësia për t’u tërhequr nga një traktat si ai i NATO-s, 
por nuk mund të tërhiqesh nga një besëlidhje biblike. 

Bibla flet për disa besëlidhje që u bënë si dhe për rrjedhojat 
për ata që i bënë këto besëlidhje. Po ju përmend disa shembuj. 
Së pari, le të shohim Besëlidhjen e Vjetër. Kjo është besëlidhja 
që Perëndia bëri me popullin hebre. Ai do të ishte Perëndia i 
tyre dhe ata do të ishin fëmijët e Tij. Ai do t’i bekonte dhe do 
t’i mbronte. Kjo besëlidhje është akoma e vlefshme sot. Jezusi 
më pas themeloi Besëlidhjen e Re. Kjo është një besëlidhje që 
i jep gjithkujt mundësinë të bëhet fëmijë i Perëndisë. Është një 
besëlidhje sipas të cilës ne jemi plotësisht të falur dhe bëhemi 
fëmijë të Perëndisë pa patur ndonjë meritë personale. Kishte 
shumë hir edhe në besëlidhjen e parë, por në Besëlidhjen e Re, 
hiri është me bollëk. Në Besëlidhjen e Re kjo lidhet me marrjen 

falas të këtij hiri, pa u dashur ta fitosh atë. Kjo besëlidhje u bë 
nga vetë Perëndia. Ne nuk ishim fare të përfshirë në të. 

Perëndia nuk ishte i vetmi që bëri besëlidhje. Izraelitët bënë 
besëlidhje me popuj të tjerë. Një shembull i goditur është ai i 
besëlidhjes që ata bënë me gabaonitët. Te Jozueu, kapitulli 9, 
lexojmë historinë se si populli i Gabaonit bëri një besëlidhje me 
popullin e Izraelit. Kjo besëlidhje u lidh plotësisht mbi baza 
të rreme. Gabaonitët gënjyen mbi identitetin e tyre dhe udhë
heqësit izraelitë nuk u këshilluan me Perëndinë që të mund ta 
zbulonin këtë skemë. Ata përfunduan duke bërë një besëlidhje 
të mbështetur mbi ndjenja. Tre ditë pasi bënë besëlidhjen, Izra-
eli e kuptoi që ishin përdorur premisa të rreme dhe që ata i 
kishin mashtruar plotësisht. 

Është e lehtë të mendosh se ata mund të kishin shkuar 
mbrapsht te gabaonitët dhe t’u kishin shpjeguar atyre që nuk 
mund të gënjenin kur bënin një besëlidhje dhe pastaj të tër-
hiqeshin nga kjo besëlidhje, siç bëra unë për radion me blue-
tooth, por ata nuk ishin në gjendje ta shfuqizonin besëlidhjen. 
Edhe pse ishte bërë mbi premisa të rreme, populli i Izraelit 
kishte detyrime ndaj saj. Çfarë ndodhi kur ca më vonë gabao-
nitët patën konflikte me fqinj të tjerë? Ata u kthyen nga Izraeli 
duke iu referuar besëlidhjes dhe kërkuan ndihmë ushtarake 
prej tyre. Duke dhënë informacion të rremë, gabaonitët arritën 
një marrëveshje që u siguroi atyre qëndrimin në tokën e tyre. 

Për ta nderuar besëlidhjen, izraelitët u erdhën në ndihmë, duke 
rrezikuar jetët e tyre (Joz. 10:6). Perëndia e bekoi këtë dhe ata 
e fituan betejën. 

Çfarë do të thotë që martesa është një besëlidhje? Do të 
thotë që nuk mund ta shfuqizosh martesën edhe pse e vërteta 
shfaqet pas ca kohësh. Je akoma i martuar edhe pse bashkë
shortja nuk të tregoi kurrë çdo gjë për historinë e saj përpara 
se të martoheshit, sepse nuk e mendoi, harroi apo sepse ishte e 
shqetësuar se nuk do të martoheshe me të nëse do ta dije gjithë 
historinë. Martesa juaj institucionalizohet si një besëlidhje kur 
ju të dy thoni “Po”.  

Në Dhiatën e Vjetër, bërja e një besëlidhjeje shoqërohej me 
disa rituale dhe simbole: betimet bëheshin përpara dëshmi-
tarëve, bëhej një simbol i bësëlidhjes, bëhej një sakrificë me 
gjak dhe konsumohej një vakt festiv. Ne i njohim këto rituale 
dhe simbole në festimet e dasmës. Në dasëm kërkohet që të 
jenë të pranishëm dëshmitarët dhe zakonisht ka shumë njerëz 
të pranishëm që shohin ngjarjen dhe betimet që bëhen. 

Dëshmitarët sigurohen që nuk ndodh asgjë e paligjshme, 
por edhe që secili nga të dy thotë qartë “Po” kur pastori i pyet: 
“Premton ta duash dhe ta nderosh deri sa vdekja t’ju ndajë”? 
Unazat që shkëmbehen janë simbole të besëlidhjes. Vakti i 
besëlidhjes që hahet, është ajo dreka apo darka e dasmës në të 
cilën shumica e njerëzve festojnë pas ceremonisë së martesës. 

I vetmi ritual që lidhet me bërjen e besëlidhjeve që nuk është 
përcjellë nga Dhiata e Vjetër në festimet e dasmave bashkë-
kohore është ofrimi i gjakut. Normalisht, shpeshherë ka mish 
kafshësh që ofrohet si ushqim në drekat dhe darkat e dasmave, 
por derdhja e gjakut nuk është më e dukshme. Në kohët e 
mëparshme derdhja e gjakut gjatë kryerjes së marrëdhënies 
seksuale ishte provë e një besëlidhje plotësisht të përfundu-
ar. Çarçafët e natës së martesës vareshin përjashta që njerëzit 
të shikonin njollat e gjakut. Kjo nuk praktikohet shpesh sot. 
Perëndia kishte si qëllim që martesa të konsumohej me aktin 
seksual. 

Bibla na tregon që diçka shumë e veçantë ndodh kur ne 
kryejmë marrëdhënie seksuale me dikë tjetër: Ne bëhemi një 
me atë person (1 Kor. 6:16). Qëllimi i Perëndisë ishte që ne 
të ishim të lidhur bashkë me një qënie tjetër njerëzore në një 
mënyrë shumë të veçantë nëpërmjet aktit seksual. Qëllimi ishte 
gjithashtu që kjo lidhje do të konsumohej brenda sigurisë dhe 
kujdesit që gjenden në martesë. Ne nuk duhet të bëjmë seks 
dhe si rezultat të jemi të lidhur me shumë njerëz. Siç mund 
ta shohim, shenja e gjakut në çarçafë ishte për të njoftuar që 
këta të dy tashmë ishin lidhur me besëlidhjen e martesës. Pasi 
e kemi thënë këtë, jo të gjitha besëlidhjet në Bibël u bënë me 
shenjën e gjakut. (Shiko për shembull, besëlidhjen e Perëndisë 
me Noeun te Zanafilla 9:9–17). 



47Një besëlidhje

Nëse pjesë të riteve apo simboleve nuk shihen në ditën e 
dasmës, a do të ishte martesa e paplotë? Sigurisht që jo. Pava
rësisht nëse një martesë bëhet në kishë me një numër dëshmi
tarësh apo në zyrën e gjendjes civile vetëm me disa njerëz të 
pranishëm, Perëndia i sheh të gjitha martesat si bërjen e një 
besëlidhjeje. Pavarësisht nëse vendosen ose jo unaza, Perëndia 
nuk tërhiqet. Pika kryesore është që martesa është një besëlidhje 
dhe që ritualet që ende i praktikojmë sot, kanë një histori dhe 
funksion të caktuar. 

Pavarësisht kësaj, Perëndia do të jetë i pranishëm në çdo 
dasëm dhe do ta bashkojë çiftin. Në atë moment, Ai krijon 
një njësi të re që do të zgjasë përjetë. Sipas ligjeve të shumë 
shteteve, është e mundur të divorcohesh dhe të mos vazhdosh 
të jesh i martuar, por besëlidhja do të zgjasë për gjithë jetën. 
Marrëdhënia që u krijua do të vazhdojë të ekzistojë. Çdokush 
që është divorcuar mund të dëshmojë që kujtimet, lidhja dhe 
marrëdhënia me personin tjetër vazhdojnë të jenë përjetë, për 
mirë apo për keq. Këto gjëra nuk zhduken kur divorcohesh, 
edhe pse shumë do të donin që kjo të ndodhte. Çdo lidhje 
martese është përgjithmonë. 

Një besëlidhje thotë: “Unë jam i përkushtuar ndaj teje për 
gjithë jetën”. Kjo nënkupton siguri. Ti e di që personi tjetër 
nuk do të heqë dorë kurrë dhe nuk do të të braktisë, pavarë-
sisht se çfarë ndodh. Ky është një aspekt i besëlidhjes. Nga ana 

tjetër është shumë detyruese. Ti rrezikon edhe jetën tënde (nëse 
është e nevojshme). Ka një çmim për t’u paguar, por fitimi i 
këtij investimi është më i madh se kostoja. Në martesë, është 
e vërtetë për të dy ne, burrin dhe gruan, që nevojat e tua janë 
më të rëndësishme se nevojat e mia dhe çdo gjë që unë kam 
në dispozicion është aty për t’u shërbyer nevojave të tua. Unë 
zgjedh të jem i hirshëm dhe të fal. Shkurt, nuk do të jetoj më 
për veten time, por për ty. 

Brenda besëlidhjes, nuk mund ta kthesh këtë gjë kundër 
bashkëshortit/es dhe të thuash: “Ti duhet të ...”. Këto fjalë 
janë të vlefshme vetëm për veten. A do të thotë kjo eleminim 
total i vetes? Jo. Le të mësojmë nga Jezusi: Ai ishte i gatshëm të 
lindte si një qënie njerëzore edhe pse Ai ishte Perëndi. Ai ishte 
i gatshëm që ta tallnin dhe ta torturonin, madje edhe te vritej 
për mëkate që Ai nuk i kishte kryer. Ai përfundimisht hoqi 
dorë nga jeta e Tij, por a u zvogëlua Ai nga këto vepra? Jo. Ai i 
bëri të gjitha këto që të fitonte nusen e Tij. Një nuse me të cilën 
Ai do të martohej në fund të kohërave. Duke dhënë veten, Ai 
mori atë që dëshironte. 

4. 

Një imazh

Perëndia ka zgjedhur tre dëshmitarë të dashurisë, durimit, hi-
rit dhe besnikërisë së Tij. Këta janë populli i Izraelit, Kisha 

dhe martesa. Izraeli u thirr t’i dëshmonte botës për Perëndinë 
e vërtetë dhe të gjallë. Kisha gjithashtu ka për qëllim të shfaqë 
Perëndinë. Ndërsa njerëzit në kishë do predikojnë lajmin e mirë 
dhe do të jetojnë jetët të denja sipas thirrjes së tyre, fuqia dhe 
hiri i Perëndisë do të jenë të dukshëm. Perëndia ka premtuar 
se do të jetë me ta nëpërmjet demonstrimit të fuqisë së Frymës 
(1 Kor. 2:4). Është më pak e ditur që martesa gjithashtu kishte 
për qëllim të reflektonte shëmbëllimin e Perëndisë, një shpallje 
praktike e karakterit të Tij. 

Ne tashmë kemi rënë dakord për idenë që martesa është 
diçka më tepër sesa thjesht dy njerëz që bashkohen me njëri-
tjetrin. Kemi parë që martesa është guri ndërtues i shoqërisë, 
që zgjedhja e partnerit ka pasoja për brezat që do vijnë dhe që 
martesa është një bashkëpunim ndërmjet Perëndisë dhe njeriut. 
Qëllimi i martesës është të tregojë përtej vetes dhe dy njerëzve 
që e përbëjnë atë. Kjo është bërë e qartë që në krijim te Zanafilla 
1 dhe 2. Të pasurit e një kuptimi biblik për martesën është 
po aq themelor për kuptimin që kemi për Perëndinë dhe për 
botën tonë sa edhe historitë se kur u krijua toka, kafshët dhe 
njerëzimi. E gjitha fillon në faqet e para të Biblës. 

“Pastaj Perëndia tha: ‘Ta bëjmë njeriun sipas shëmbëlltyrës 
sonë dhe në ngjasim me ne, dhe të ushtrojë sundimin e 
tij mbi peshqit e detit, mbi zogjtë e qiellit, mbi kafshët e 
mbi gjithë tokën, mbi rrëshqanorët që zvarriten mbi dhe’. 
Kështu Perëndia krijoi njeriun simbas shëmbëlltyrës së vet, 
simbas shëmbëlltyrës së Perëndisë; Ai krijoi mashkullin dhe 
femrën. Dhe Perëndia i bekoi; dhe Perëndia u tha atyre: ‘Të 
jeni të frytshëm dhe shumëzohuni, mbushni tokën e nënsh-
trojeni, e sundoni mbi peshqit e detit, mbi zogjtë e qiellit 
dhe mbi çdo qenie që lëviz mbi tokë’” (Zan. 1:26-28).

Këtu thuhet se ata u krijuan sipas shëmbëlltyrës së Perëndisë. 

Njerëzit pra, janë një reflektim i Perëndisë. Kur Moisiut iu 
dhanë Dhjetë Urdhërimet, njëri prej tyre thoshte që njerëzit nuk 
duhet të bënin ndonjë imazh të Perëndisë. Vetë Perëndia e bëri 
pikërisht këtë. Ai krijoi burrin dhe gruan në shëmbëllimin e Tij. 

Pse bëhen imazhet? Kur mendoj këtë pyetje më vijnë në 
mendje pesë arsye. Se pari, një imazh bëhet nga një artist për të 
përsosur aftësitë e tij. Së dyti, është dëshira e artistit të rikujtojë 
një gjendje emocionale, një person apo një vend. Së treti, sepse 
artistit i pëlqen të krijojë dhe gjen kënaqësi kur bën imazhe. Së 
katërti, imazhet mund të vendosen në një ekspozitë që të tjerët 
të mund t’i shohin. Së fundmi, imazhet mund të krijohen dhe 
të shiten me qëllim që të fitohen para. 

Perëndia nuk ka nevojë për para dhe jam i sigurt që Perëndia 
nuk ka nevojë të përmirësojë aftësitë e Tij, dhe as që ka nevojë 
për një imazh për t’u kujtuar se kush është Ai. Besoj që Atij 
i pëlqen të krijojë dhe gjen kënaqësi kur e bën këtë gjë, por 
kryesisht qëllimi i Tij për bërjen e imazhit ishte që të tjerët 
ta shohin, të mahniten dhe të kuptojnë diçka rreth Atij që e 
ka bërë imazhin. Jam i bindur që Perëndia e krijoi burrin dhe 
gruan në shëmbëllimin e Tij me qëllim që të shfaqte diçka rreth 
Vetes, gjë e cila e bën të dallueshëm këtë imazh nga çdo lloj 
imazhi tjetër në botë. Disa imazhe e bëjnë spektatorin të mësojë 
diçka, por në këtë rast, vetë imazhi ka për qëllim të ndihmojë 
njerëzimin të kuptojë se kujt i ngjan. 

Njeriu është njëkohësisht imazhi dhe ai që duhet ta shohë 
imazhin. Unë besoj që burri dhe gruaja së bashku në martesë 
janë krijuar për të qënë një imazh që kuptohet lehtë nga fëmijët 
dhe që është i dukshëm për këdo – një reflektim i Perëndisë 
dhe i karakterit të Tij. 

Nuk kam për qëllim të bëj një listë të plotë të të gjitha gjërave 
që ne mund të mësojmë duke studiuar këtë imazh, por dua të 
përmend disa nga cilësitë e Perëndisë që martesa ka për qëllim 
t’i reflektojë. 

Mashkull dhe femër
Zanafilla 1:27 thotë: “Kështu Perëndia krijoi njeriun simbas 
shëmbëlltyrës së vet, simbas shëmbëlltyrës së Perëndisë; Ai 
krijoi mashkullin e femrën”. Ne nuk dimë çdo gjë për qëni-
en e Perëndisë, por mund të jemi të sigurt që Ai nuk është 
i kufizuar nga trupat tanë natyralë. Fakti që Perëndia na ka 
krijuar mashkull dhe femër në fund të fundit nuk ka të bëjë me 
shprehjen tonë fizike. Ndryshimet e gjinive duhet të lidhen me 
diçka shumë më të madhe dhe të përjetshme. Perëndia mund 
ta kishte krijuar njerëzimin pa dy gjinitë, por nuk e bëri këtë. 
Pati dy gjini për një arsye. 

John Eldredge shkruan që Perëndia krijoi një zemër mashku
llore dhe një zemër femërore, secila që reflekton në mënyrën e 

vet unike zemrën e Perëndisë në këtë botë.5 Ai e përshkruan 
shumë bukur dallimin mes zemrës së një burri dhe asaj të një 
gruaje. Burri, i lindur jashtë Kopshtit të Edenit (Zan. 2:7-8), 
është krijuar që të luftojë për diçka. Ai ka marrë një mision që 
shkon përtej vetes së tij për të cilin ai jeton dhe lufton, dhe ai 
duhet të fitojë një bukuroshe dhe ta ftojë atë t’i bashkohet atij 
në këtë detyrë të madhe që i është dhënë. Perëndia e urdhëroi 
njeriun ta mbushë tokën dhe ta nënshtrojë atë (Zan. 1:28). 
Perëndia qartazi mendoi se Adami kishte çdo gjë që i nevojitej 
për një mision të tillë. Domethënë Ai nuk e kishte për qëllim 
që Adami ta bënte i vetëm këtë gjë. Ai e krijoi gruan, kurorën 
e krijimit, që burri të kishte dikë me të cilën të binte në dashuri 
dhe për të cilën të luftonte, dikë që do t’i qëndronte përkrah 
në mision. Përderisa jemi krijuar fizikisht të varemi nga njëri-
tjetri me qëllim që të riprodhojmë, kjo gjithashtu dëshmon për 
Perëndinë si një qënie që i do marrëdhëniet. 

Edhe pse gjatë viteve kanë ndryshuar shumë mënyrat sesi 
luajnë fëmijët (këto ditë ata kryesisht rrinë ulur pa lëvizur për-
para një ekrani) përsëri ka dallime të dukshme mes djemve 
dhe vajzave. Është gjerësisht e ditur që djemtë dhe burrat tër-
hiqen nga gjërat e egra dhe shpesh të rrezikshme, dhe pyetja 
këtu është nëse kjo është apo jo diçka e trashëguar te zemra e 
mashkullit. Sa djem nuk kanë luajtur ndonjëherë ndonjë lloj 
loje me luftë? Nuk mendoj që është rastësi që shumë djem kanë 

mbajtur një shtizë apo e kanë gjuajtur dikë me një pushkë lodër. 
Shumica e lojtarëve që luajnë lojëra me luftë në kompjuter janë 
djem. Eksodi 15:3 thotë “Zoti është një luftëtar”. Djemtë, në 
një mënyrë unike, janë një imazh i këtij aspekti të Perëndisë. 
Nuk mendoj që është thjesht çështje kulture që shumica e vajza-
ve preferojnë lojëra sociale ndërsa djemtë me së shumti duan të 
hidhen nga pema në pemë. Shumë djem mezi presin të shohin 
se sa shpejt do të ecë karroca me kuzhinjeta e bërë vetë tek e 
tatëpjeta e kodrës pranë shtëpisë së tyre. Fakti që kam thyer 
krahun e djathtë tre herë dhe më kanë bërë qepje aty-këtu nuk 
është provë e të qënit mashkull, por fakti që e kam ekspozuar 
veten ndaj rreziqeve dhe i kam testuar kufijtë është padyshim 
një arsye mbështetëse për këtë gjë. 

Cila është receta për një lojë të suksesshme për djemtë? Një 
sfidë mjaftueshëm e madhe (që të zbulojë që ai ka atë që i 
duhet) e kombinuar me pak rrezik dhe pak konkurencë. Nëse 
dikush ‘vdes’, aq më mirë. Sa djem do të luanin nëse nuk do 
të kishte fitues? Sa burra duan një profesion ku nuk ka sfida 
apo beteja për t’u fituar? Shumë burra dëshirojnë të përkushto-
hen dhe të mposhtin frikën apo refuzimin. A mos ndoshta kjo 
ndodh se ne mbartim cilësitë prej luftëtari të vetë Perëndisë? 

Shumë gra gjithashtu e shprehin këtë gjë, por shpesh ato 
zgjedhin një trajektore më të sigurt. Një grua e re në rrethin 
tonë, e moshës 19 vjeç, u pyet nëse donte t’i testonte kufijtë e 

makinës që kishte marrë me qera. Ajo u përgjigj: “Pse duhet ta 
bëj këtë gjë? Është e rrezikshme”. Shumë djem do i ishin përgji-
gjur kësaj pyetje kështu: “Pikërisht, prandaj duhet ta provojmë 
makinën”. Ata duan ta dinë që mund ta përballojnë rrezikun. 
Para ca ditësh po flisja me një zotëri rreth të pesëdhjetave, i 
cili kishte marrë me qera një makinë fringo të re, një Tesla 
me 1020 kuaj fuqi. Duke buzëqeshur, më tha që duhej vetëm 
ta testonte për të parë sa të shpejtë e kishte nisjen. Pesëdhjetë 
vjeç dhe akoma entuziast për të testuar kufijtë. Çfarë është kjo 
gjë lidhur me burrat? Pse duhet ta kërkojnë rrezikun dhe të 
testojnë kufijtë? Përgjigjja mund të jetë që burrat janë imazhe 
të aspekteve unike të natyrës së Perëndisë. 

Nuk është rastësi që vajzat janë më pak të përfshira në 
aksidente se djemtë. Ai u krijua nga toka, ndërsa ajo u krijua 
nga kocka e Adamit brenda kopshtit të Edenit. Bukuria e saj 
e tejkalon atë të Adamit dhe rehatia apo kujdesi janë ndjesi 
të dashura për zemrën e saj. Nuk është kontraditë që disa 
grave gjithashtu u pëlqen të testojnë kufijtë dhe të jetojnë jetë 
emocionuese, por kjo nuk është mënyra parësore e të shprehurit 
të saj. Ajo është një imazh i jashtëzakonshëm i atributeve të tjera 
të Perëndisë. Vetëm një grua mund të sjellë në jetë një fëmijë 
brenda trupit të saj, vetëm nëpërmjet saj mund të ushqehet, 
vetëm ajo mund ta rritë dhe më së fundi ta lindë atë. Ka 
shumë më tepër që mund të thuhet për gruan, por ajo që dua 

ZJARRJAHVE

ISHA ISH

të them është që Perëndia ishte i qëllimshëm kur e krijoi burrin 
dhe gruan të ndryshëm nga njëri-tjetri. Këtë gjë e bëri për të 
manifestuar atributet e Tij në imazhin që ata do të krijonin 
të dy së bashku. Pas rënies, ky imazh u zbeh dhe imazhi që 
shohim te burri, gruaja dhe te martesa e tyre nuk është aq i 
gjallë dhe i dukshëm siç kishte për qëllim të ishte në origjinën 
e vet. Qartësia e imazhit gjithashtu varet edhe nëse burri dhe 
gruaja e kanë marrë Frymën e Perëndisë. 

Në të shkruarit e gjuhës hebraike theksohet domosdosh
mëria që të dy, mashkulli dhe femra, të plotësojnë imazhin e 
Perëndisë. “Burrë” është ‘Ish’ dhe “grua” është ‘Isha’. Nuk është 
e dallueshme në shkrimin e vendeve perëndimore, por bëhet 
shumë e qartë kur ‘Ish’ dhe ‘Isha’ shfaqen në hebraisht. Fjalët 
janë të ndryshme, por dy karaktere janë të përbashkëta tek të dyja 
fjalët. Në të njëjtën kohë, secila nga të dyja fjalët e ka një karakter 
që tjetra nuk e ka. Nëse i vendos 
së bashku këto karaktere unike, 
fjala që formohet është forma e 
shkurtuar e emrit të Perëndisë: 
Jahveh. Ato që mbeten janë 
karakteret që përkthehen ‘zjarr’. 
Ndonëse janë krijuar secili indi
vidualisht në shëmbëllimin e 
Perëndisë, vetëm kur bashkohen 

dhe bëhen një, shfaqet emri i Perëndisë. Nëse e heqim Perëndinë 
nga martesa, mbetemi me zjarrin. Zjarri të ngroh dhe është 
i mirë nëse mbahet nën kontroll, por mund të bëhet shumë 
shkatërrues nëse del jashtë kontrollit. Nëse zjarri digjet vetë, pa 
një mbikqyrje dhe kujdes të perëndishëm, shumë shpejt mund 
të të dëmtojë ty dhe ata rreth teje. 

Perëndia është një  
Perëndi i marrëdhënieve

Perëndia është trini, pra një qënie e marrëdhënieve në natyrën 
e Tij. Ati, Biri dhe Fryma e Shenjtë janë secili të ndryshëm, 
por në një mënyrë të mrekullueshme të tre janë gjithashtu një. 
Se si është e mundur kjo gjë është përtej të kuptuarit tim, por 
është e qartë që ata kanë një lidhje të pandashme. Ata varen nga 
njëri-tjetri dhe e nderojnë njëri-tjetrin. Ata kanë funksione dhe 
aftësi të ndryshme, e megjithatë ata janë një. Jezusi tha që Ai 
nuk mund të bënte gjë nëse nuk e kishte parë më parë Atin e Tij 
ta bënte atë gjë (Gjoni 5:19). Kjo është një marrëdhënie varësie. 

Kjo nuk do të thotë që Jezusi nuk është një person i pavarur. 
Një shembull është kur Jezusi thotë që Ai e ofron jetën e Tij 
vullnetarisht dhe që e ka fuqinë ta bëjë këtë gjë (Gjoni 10:18). 
Me anë të vdekjes në kryq, Jezusi bëri shlyerjen e mëkateve për 
njerëzimin dhe përgatiti udhën për këdo që të merrte Frymën e 

Shenjtë. Përpara se Fryma e Shenjtë të përmbushte rolin e Tij, 
vepra e Jezusit duhej të përfundonte. Ndonëse të tre anëtarët e 
trinisë janë të dallueshëm nga njëri-tjetri, ata bashkëveprojnë 
në një mënyrë të mrekullueshme. Perëndia donte ta ndante 
kuptimin e kësaj lloj përkatësie dhe varësie edhe me njerëzimin. 

Në martesë, burri dhe gruaja e plotësojnë njëri-tjetrin duke 
qënë të ndryshëm nga njëri-tjetri ndërsa janë akoma totalisht të 
varur nga njëri-tjetri. Ata gjithashtu duhet ta jetojnë martesën 
dhe familjen e tyre në varësi ndaj Perëndisë. 

Qëniet njerëzore janë krijuar për të jetuar në komunitet. 
Ne e dimë që vetmia sjell probleme psikologjike dhe që një 
sërë problemesh zgjidhen nëse ndërtohen marrëdhënie dome
thënëse me të tjerët. Është shumë e dëmshme për një person 
që të përjetojë përjashtim; të mos pranohet apo të mos e vënë 
re. Është e vështirë të jetosh pa patur marrëdhënie me të tjerët. 
Izolimi, i cili e pengon një njeri të lidhet me të tjerët, është 
forma më e rëndë e dënimit në shoqërinë tonë. Kjo sepse ne 
jemi krijuar për marrëdhënie. Ne kemi një pjesë nga ADN-ja 
e Perëndisë brenda nesh. Perëndia e krijoi burrin dhe gruan 
për marrëdhënie – për intimitet. Ata u krijuan me qëllim që 
të kenë një marrëdhënie të afërt, të sigurt, të shëndetshme dhe 
shpirtërore. Kur kjo gjë ndodh në martesë, ne po shpallim 
cilësitë e Perëndisë për marrëdhënie. Një marrëdhënie në çift 
ka gjithashtu cilësi që shkojnë përtej çiftit. Nëpërmjet fëmijëve, 



60 Martesa — Ideja dhe qëllimi i Perëndisë

sfera e tyre e marrëdhënieve zgjerohet. Ajo marrëdhënia e si-
gurt dhe e mirë zgjerohet dhe pasohet te fëmijet e tyre, dhe si 
rrjedhojë te brezi tjetër. 

Perëndia është Krijuesi i jetës
Kjo na sjell te një tjetër cilësi e Perëndisë që ne e shohim të 
tregohet në një martesë: Perëndia është Krijuesi i jetës. Perën-
dia krijoi tokën dhe çdo gjë të gjallë (Zan. 1:1). Jeta mund të 
krijohet vetëm nga Perëndia. I ligu nuk mund të prodhojë jetë; 
ai vetëm mund të vjedhë, vrasë dhe shkatërrojë atë që Perëndia 
tashmë e ka krijuar. Jezusi tha që Ai është jeta (Gjoni 14:6) dhe 
që jeta e përjetshme gjendet në Të. Ai thotë se Ai erdhi që ne 
të kemi jetë dhe ta kemi atë me bollëk (Gjoni 10:10). Edhe pse 
një grua ka çfarë i duhet për të lindur një fëmijë, ajo nuk mund 
të ngjizet vetë. Perëndia është akoma i vetmi që mund të japë 
jetë. Ai ka një plan për këdo (Psa. 139:13–16) dhe është Ai që 
i jep jetë çdo qënie njerëzore mbi tokë (Jer. 1:5).

Në njëfarë mënyrë, Perëndia i ka dhënë burrit dhe gruas 
aftësinë për të krijuar jetë brenda martesës së tyre. Intimiteti i 
tyre bëhet një imazh i fuqisë së Perëndisë për të dhënë jetë kur 
ata bëhen baba dhe nënë.  

Kur diskutojmë këtë temë, është me rëndësi të përmendim 
fëmijët që janë ngjizur jashtë martese. Në disa kultura këta fëmijë 

janë quajtur “fëmijë të paligjshëm”, një term i tmerrshëm që 
fatkeqësisht mund t’ua bëjë jetën shumë të vështirë atyre që janë 
të përfshirë. Perëndia nuk ka asnjë fëmijë të paligjshëm, pavarë-
sisht se cilët janë prindërit apo se si erdhi në jetë dikush. Çdo 
fëmijë është 100% i Tij — i dashur dhe i krijuar nga Ai. Qëllimi 
i Perëndisë ishte që çdo fëmijë do të rritej duke përjetuar që ai 
i përket një nëne dhe një babai, jo pjesërisht por plotësisht. Po 
ashtu si qëllimi që Perëndia kishte që ne të jetonin të gjithë jetën 
tonë me Të, për çdo njeri qëllimi qe që të rritet një një marrë
dhënie të sigurt e ku ka besim, me prindërit e tij. Burri dhe gruaja 
të bashkuar në një marrëdhënie përkushtimi dhe intimiteti — në 
martesë — ofrojnë një imazh të Perëndisë, krijuesit të jetës. 

Perëndia është besnik
Perëndia është besnik (1 Kor. 1:9). Kjo do të thotë që ne mund 
t’i besojmë Atij pavarësisht rrethanave. Ai mbetet besnik dhe Ai 
i qëndron Fjalës së Tij. Ai nuk zhduket. Ai mbetet besnik për 
gjithë përjetësinë. Këto karakteristika janë thurur në martesë. 

Një martesë ka për qëllim të jetë një reflektim i besnikërisë 
së Perëndisë. Një burrë i martuar duhet t’i qëndrojë besnik 
gruas së vet: financiarisht, në marrëdhënie, seksualisht dhe 
shpirtërisht. Mirëqënia e saj dhe marrëdhënia e tyre duhet të 
jetë epiqendra e energjive të tij. Ai duhet ta bëjë këtë gjë në të 

mirë e në të keq. Prandaj kushdo që martohet duhet të premtojë 
të dojë edhe në ditët e mira edhe në ditët e këqija, të dojë deri 
sa vdekja t’i ndajë. Duke qenë se Perëndia është besnik dhe 
nuk na lë kurrë dhe martesa si imazhi i Tij, ka për qëllim ta 
reflektojë këtë gjë. 

Media ka krijuar përshtypjen se vetëm pak martesa në të 
vërtetë zgjasin për gjithë jetën, por kjo nuk është e vërtetë. E 
vërteta është që shumica e martesave janë për gjithë jetën edhe 
në shoqërinë perëndimore. Qëllimi i Perëndisë për të gjitha 
martesat ishte që ato do të ishin një imazh i besnikërisë së Tij.  

Çështja është të jetojmë jetën me besnikëri dhe devotshmëri 
për t’u kënaqur dhe zhvilluar së bashku, jo thjesht për të duru-
ar së bashku. Kjo lloj besnikërie krijon shoqëri të sigurta dhe 
familje konfidente. Fëmijët duhet të rriten me sigurinë e plotë 
që ata mund të vijnë në shtëpi te mami dhe babi në çdo kohë, 
nëse janë dy, njëzet apo dyzet vjeç. Qëllimi i Perëndisë është 
që prindërit të jenë shtylla të qëndrueshme dhe të sigurta në 
një botë që me raste shfaqet e frikshme dhe e pasigurt. Në këtë 
mënyrë, prindërit bëhen imazh i besnikërisë së Tij. 

Perëndia fal
Bibla na e përsërit vazhdimisht që Perëndia është një Perëndi që 
fal. Këtë e shohim që nga libri i parë në Bibël e deri në fund. 

Kur Adami dhe Eva kishin ngrënë frutin e ndaluar, Perëndia 
u foli jo për t’i gjykuar por për ta ripërtërirë marrëdhënien. 

“Atëherë Zoti Perëndi thirri njeriun dhe i tha: ‘Ku je?’. Ai u 
përgjigj: ‘Dëgjova zërin tënd në kopsht dhe pata frikë sepse 
isha lakuriq dhe u fsheha’. Dhe Perëndia i tha: ‘Kush të 
tregoi se ishe lakuriq? Mos vallë ke ngrënë nga pema që unë 
të kisha urdhëruar të mos haje?’” (Zan. 3:9-11).

Zoti e thirri Adamin edhe pse Ai tashmë e dinte se ku ishte 
ai. Ai e thirri sepse donte bashkësi, edhe pasi Adami mëkatoi. 
Adami u përgjigj se ai po fshihej sepse ishte lakuriq. Perëndia 
mendonte se Adami dukej shumë mirë në gjendjen e tij naty-
rale, por vazhdoi duke e pyetur nëse ai kishte ngrënë nga pema 
në kopsht. Kjo qe një ftesë për Adamin të mbante përgjegjësi 
për veprimet e tij, një ftesë për të marrë falje. Por në vend që 
të mbante përgjegjësi, Adami ia hodhi fajin të dyve, Perëndisë 
dhe Evës. Pasojat ishin të mëdha dhe Perëndia i dëboi ata nga 
Kopshti i Edenit. 

Ju mund të pyesni se si e tregon kjo faljen e Perëndisë? Gjëja 
e parë që lexojmë është që Perëndia nuk i mallkoi ata, por në 
fakt i ndihmoi: “Pastaj Zoti Perëndi i bëri Adamit dhe gruas 
së tij tunika prej lëkure dhe i veshi” (Zan. 3:21). Ne gjith
ashtu mësojmë për premtimin e Tij për ta kthyer situatën në 

të kundërt. Atë ditë gjarpri e mashtroi njerëzimin, por një ditë 
tjetër e kundërta do të ndodhte. Një ditë Eva do t’ia hedhë 
gjarprit. Nga dita që ata u kapën në kurthin që u ngriti gjarpri 
dhe e hëngrën frutin, Perëndia profetizoi se do të vinte një ditë 
që pasardhësi i Evës do ta mposhte gjarprin. Nuk ka dyshim 
që gjarpri është djalli. Shumë vite më vonë, një pasardhës i 
Evës, Jezusi, u bë Ai që i çarmatosi pushtetet dhe autoritetet, 
duke triumfuar mbi ta në kryq (Kol. 2:15). Perëndia erdhi dhe 
u mishërua në Jezusin dhe dha jetën e Tij që kushdo që beson 
në Të të mos humbasë por të ketë jetë të përjetshme (Gjoni 
3:16). Po çfarë lidhje ka kjo me martesën? 

Një martesë ka për qëllim të jetë imazh i një Perëndie të 
mëshirshëm. Shumicën e kohës ne sillemi mirë dhe tregojmë 
anën tonë më të mirë në kishë dhe në punë, por në shtëpi çdo 
gjë del në pah. Frika, ankthi, dhe burracakëria ekspozohen 
shumë kollaj nën dritën e marrëdhënieve tona më të ngushta. 
Nëse është dikush që i njeh dobësitë e mia, ata janë bashkë
shortja dhe fëmijët e mi. Ne e lëndojmë njëri-tjetrin me fjalë 
dhe më vepra, edhe nëse nuk e bëjmë me qëllim apo nuk jemi 
të vetëdijshëm. Ka një nevojë shumë të madhe për të falur në 
martesë, po ashtu dhe shumë mundësi për ta bërë këtë gjë. 
Perëndia dëshiron që falja të rrjedhë në martesë. Qëllimi është 
që fëmijët ta shohin këtë falje mes mamit dhe babit. Ata duhet 
të mësojnë si jepet dhe merret falja. Ata gjithashtu duhet të 

përjetojnë vetë falje dhe hir me bollëk. Prindërit, bashkëshortët, 
duhet të jenë një imazh i gjallë i Perëndisë që fal. 

Perëndia është dashuri
Një nga atributet parësore të Perëndisë në Bibël është që Ai 
është një Perëndi i dashur. 1 e Gjonit 4:8 thotë që Perëndia 
është dashuri. Kjo është një dashuri aktive, sakrifikuese dhe e 
përjetshme. 1 e Korintasve 13 na jep një përshkrim se si duket 
dhe funksionon dashuria. Është e qartë që dashuria nuk mund 
të praktikohet vetëm me një person të pranishëm. Dashu
ria e shëndetshme dhe e vërtetë do dy ose më shumë njerëz. 
Dashuria ka për qëllim të lëvizë nga një person te tjetri, nga 
Perëndia te një person apo nga një person te Perëndia. Është e 
dëmshme të duash vetëm veten. Grekët e lashtë e kuptuan këtë. 
Në mitologjinë e tyre, kur Narcisi pa një reflektim të vetes së 
tij, ra kaq thellë në dashuri saqe as nuk hëngri dhe as nuk piu. 
Në fund ai vdiq ndërsa po sodiste veten e tij.

Në kontrast me këtë është urdhërimi i dyfishtë i Perëndisë për 
të dashur: së pari Perëndinë me gjithë zemrën tonë dhe pastaj të 
duam të afërmin porsi vetveten (Mat. 22:37–40). Perëndia është 
dashuri. Ky është një nga atributet e përjetshme të Perëndisë që 
ka ekzistuar kohë përparë krijimit të njerëzimit. Dashuria e vër-
tetë është një kombinim i ndjenjave, zgjedhjeve dhe veprimeve. 

Nga dashuria Ai krijoi çdo gjë me qëllim që të ndante 
dashurinë e Tij me krijesën, veçanërisht me qëniet njerëzore. 
Perëndia ishte dashuri përpara se të krijonte njerëzit. Kjo është 
e mundur sepse Perëndia është një qënie tre në një: Atë, Bir, 
Frymë e Shenjtë, të cilët janë të përkushtuar maksimalisht për 
ta dashur njëri-tjetrin. Martesa është një imazh i kësaj dashurie 
aktive.

Adami dhe Eva iu dhanë njëri-tjetrit me qëllim që ta do-
nin njëri-tjetrin dhe të duheshin nga njëri-tjetri. Nuk kishte 
të bënte thjesht me faktin që ishin në dashuri njëri me tjetrin. 
Dashuria e Perëndisë për ta u përsos ndërsa atyre u lindën 
fëmijë. Këta fëmijë do të merrnin natyrshëm dashurinë e tyre. 
Çdo njeri që ka fëmijë e njeh atë lidhjen e veçantë të dashurisë 
që lind. Të gjithë fëmijët e Perëndisë janë njëlloj të dashur prej 
Tij. Edhe ne e përjetojmë të njëjtën gjë kur kemi fëmijë. Nuk 
kemi një sasi të kufizuar të dashurisë dhe që kur e japim ajo 
fillon mbaron dhe mbetet gjithmonë e më pak. E kundërta 
ndodh; sasia e dashurisë vazhdon të rritet pas çdo fëmije që na 
lind dhe secilin fëmijë e duam me dashuri të plotë. Kjo tregon 
që dashuria në të vërtetë nuk ka kufij. Dashuria e vërtetë nuk 
mbaron me ata dy personat që duhen, por rrjedh në lindjen e 
fëmijëve. 

Në të njëjtën mënyrë që çdo person është krijuar nga dashu
ria e Perëndisë, qëllimi ishte që gjithashtu çdo fëmijë do të 

ngjizej nga dashuria mes një burri dhe një gruaje të cilët dëshi
ronin që dashuria e tyre të shkonte përtej vetë atyre. Perëndia 
planifikoi që dashuria e tyre do të rritej kur të kishin fëmijë 
për të dashur. Qëllimi i Tij ishte që kjo gjë të ndodhte brez pas 
brezi. Dashuria që një nënë dhe një baba kanë për njëri-tjetrin 
dhe për fëmijët e tyre është një imazh i gjallë i Atit, Krijuesit 
- dashurisë së vërtetë. 

Ne të gjithë jemi krijuar me nevojën për t’u dashur. Është e 
trishtë që edhe pse Perëndia na do me një dashuri të përsosur 
dhe të zjarrtë, shumë njerëz asnjëherë nuk e përjetojnë këtë lloj 
dashurie. Kjo nevojë e vendosur në ne, thërret për t’u plotësuar. 
Nëse nuk e lejojmë Perëndinë që të na e plotësojë këtë ne
vojë, shumë lehtë do të kërkojmë që të tjerët të na e plotësojnë 
këtë boshllëk. Të martohesh sepse ke nevojë që të të duan ka 
për të sjellë shumë dhimbje, sepse asnjë qënie njerëzore nuk 
mund ta mbushë “serbatorin tonë të dashurisë”. Së pari, duhet 
të marrim dashurinë e Perëndisë dhe vetëm atëherë mund ta 
duam bashkëshorten ose bashkëshortin tonë dhe të pranojmë 
dashurinë e tyre 

Martesa ka për qëllim të jetë një imazh i asaj që është Perën-
dia. Kemi parë se si ajo reflekton atribute të ndryshme të Perën-
disë. Martesat e forta që shfaqin këto karakteristika janë një 
imazh i Krijuesit të universit. Kjo është domethënëse! 

5.

Një shenjë

Kemi parë si martesa ëshë guri ndërtues i shoqërisë, një 
bashkëpunim, një besëlidhje dhe një imazh. Tani do të 

shohim se si martesa dhe në veçanti dasmat, janë qëndrore 
për planin e Perëndisë për shpengim. Mund ta keni vënë re 
tashmë, por Bibla fillon dhe mbaron me një dasmë. Historia e 
plotë e Perëndisë për botën tonë dhe njerëzimin fillon e mbaron 
me dasma. Në fillim, kemi Adamin dhe Evën që bashkohen 
me njëri-tjetrin dhe në fund do të ndodhë dasma e madhe 
e Qengjit në qiell. Për t’u siguruar që mos ta harrojmë këtë 
temë, Perëndia ka vendosur në mes të Biblës, ndërmjet këty-
re dy historive të dasmave, Kantikun e Kantikëve, një histori 

për dashurinë ndaj njëri-tjetrit mes një bashkëshorti dhe një 
bashkëshorteje. 

Rëndësia e dasmave u konfirmua edhe më tej nga Jezusi kur 
Ai bëri mrekullinë e parë gjatë një dasme (Gjoni 2:1–12). Ai 
vendosi ta fillonte shërbesën e Tij publike duke e kthyer ujin 
në verë me qëllim që festa e dasmës të vijonte si normalisht. 
Me atë mrekulli, Ai gjithashtu na dha një ide rreth Vetes së 
Tij si dhëndri i dasmës së madhe (Zbu. 19:7). Sigurisht që unë 
nuk mendoj se kjo qe një rastësi, por qe më shumë një shenjë 
që Ai, të cilin po e priste e gjithë krijesa, kishte ardhur — Ai 
që së shpejti do kthehej dhe do të merrte ata që ishin të Tijët 
në dasmën e Qengjit në fundin e kohërave. 

Siç e kam përmendur, martesa është një imazh i Perëndisë, 
por gjithashtu tregon dhe ilustron marrëdhënien ndërmjet 
Kishës dhe Krishtit. Efesianëve 5 thekson: “Ju, burra, t’i doni 
gratë tuaja, sikurse edhe Krishti ka dashur kishën dhe e ka 
dhënë veten e vet për të” (v. 25). Shprehja më e fortë e lidhjes 
ndërmjet martesës dhe Krishtit është që burri dhe gruaja në 
martesë deklarohen të jenë një. Kjo është shenjë e diçkaje që 
akoma nuk ka ndodhur dhe që do të ndodhë në ditën e dasmës 
në qiell (Zbu. 19:7). Kur Perëndia i tregon Gjonit atë që Ai ka 
përgatitur për fundin e kësaj bote, e bën këtë duke përdorur 
imazhin e festimeve të një dasme. Mund të lexojmë për këtë te 
Zbulesa, kapitulli 19:

“Dhe dëgjova një si zë i një turme të madhe, dhe si zë 
shumë ujërash dhe si zë bubullimash të forta, që thosh-
te: ‘Aleluja, sepse filloi të mbretërojë Zoti, Perëndia ynë, i 
Plotfuqishmi! Le të gëzohemi dhe të ngazëllohemi dhe le 
t’ i japim atij lavdi, sepse erdhi dasma e Qengjit dhe nusja 
e tij është përgatitur! Dhe i është dhënë të vishet me li të 
hollë, të pastër dhe të shkëlqyeshëm, sepse liri i hollë janë 
veprat e drejta të shenjtorëve’ (Liri i hollë është simbol për 
veprat e drejta të njerëzve të shenjtë të Perëndisë). Dhe më 
tha: ‘Shkruaj: Lum ata që janë ftuar në gostinë e dasmës së 
Qengjit’. Dhe më tha: ‘Këto janë fjalët e vërteta të Perën-
disë’” (Zbu. 19:6-9).

Këto vargje na tregojnë që një dasmë madhështore na pret. Do 
të jenë festimet më të mëdha dhe më të gëzueshme që janë parë 
ndonjëherë. Në atë ditë, të fejuarit – Krishti dhe Kisha – do të 
bëhen një. Fakti që do të bëhen një qartësohet kur përmendet 
kisha, së cilës deri në atë moment i është referuar me fjalën 
nusja, dhe tani quhet gruaja e Qengjit (Zbu. 21:9).
Një dasëm është festimi final i gëzimit, pjesërisht sepse çdo 
dasmë është një tranzicion nga një status në një tjetër. Dy in-
dividë bëhen bashkë në martesë. Ata mbërrijnë si individë dhe 
largohen si çift, gjë që e dimë nga kapitujt e mësipërm. Das-
ma shënon tranzicionin drejt bërjes çift dhe dasma e madhe 

që përmendet në librin e Zbulesës është tranzicioni final i 
madh. Ky është momenti kur do i jepet fund hidhërimit dhe 
mundimeve. Atëherë do të jemi të bashkuar me Perëndinë, 
do ta shohim qartë dhe do të ecim me Të. Në dasmat tokë
sore ne festojmë dy njerëzit që kanë vendosur t’i përkushtohen 
njëri-tjetrit për gjithë jetën. Zakonisht, çdo njeri që e ftojnë në 
dasëm, shkon. Në një dasëm, njerëz nga dy familje plotësisht të 
ndryshme takohen së bashku, hanë ushqime të mira së bash
ku dhe kalojnë një kohë të bukur së bashku. Me këtë gjë në 
mendje, do të doja të theksoja një paragraf nga Pali në letrën e 
tij drejtuar efesianëve, të cilën e përmenda edhe më parë. 

“‘Prandaj njeriu do të lërë babanë e vet dhe nënën e vet dhe 
do të bashkohet me gruan e vet, dhe të dy do të bëhen një 
mish i vetëm’. Ky mister është i madh; tani unë e them në 
lidhjen me Krishtin dhe me kishën” (Efe. 5:31,32).

Në këto vargje Pali shkruan për të dyja, për martesën dhe për 
marrëdhënien e Jezusit me Kishën. Ky mister mund të jetë 
i vështirë për t’u kuptuar. Marrëdhënia e bashkëshortit me 
bashkëshorten përmenden qartë, por po kështu edhe marrë
dhënia e Krishtit me Kishën. Ashtu si Krishti është një me 
Kishën, burri do të bëhet një me gruan. Ashtu si Krishti e 
deshi Kishën dhe sakrifikoi jetën e Tij për të, po ashtu duhet 

ta dojë burri gruan e tij. Krishti, pra, është një shembull se si 
duhet të funksionojë martesa. Në këtë mënyrë, një martesë e 
jetuar sipas këtij shembulli, bëhet një shpallje e Krishtit, një 
imazh shumë i fuqishëm i Perëndisë. Nga kjo anë e qiellit, 
martesa dhe familja janë demonstrimet më të mira dhe më të 
sakta të karakterit të dashur të një Perëndie trini, i cili është 
i afërt dhe i do marrëdhëniet! Martesa nuk është vetëm një 
imazh i kësaj, por gjithashtu një shenjë që Perëndia ekziston 
dhe dasma përfundimtare do të ndodhë. Nuk është habi pse 
martesa është nën sulm!

Jezusi përmendet si dhëndri dhe po kështu, Ai i referohet 
Vetes (Mat. 9:15; Gjoni 3:29). Siç e kemi thënë, Kisha është 
quajtur nusja (gjë të cilën sapo e lexuam te Efesianëve 5 dhe 
Zbulesa 19). Por ka më tepër se kaq. Dita e dasmës së Qengjit 
sinjalizon edhe fundin e Satanit, i cili do të hidhet në pusin e 
mallkimit të përjetshëm. Çdo dasmë është në këtë mënyrë një 
shenjë e dasmës së madhe që do të ndodhë një ditë në qiell. 
Çdo dasmë është një kujtesë që Jezusi do të kthehet. Kur kjo 
të ndodhë, ditët e të keqes do të përfundojnë dhe armiku do 
të hidhet në humnerë. Nën dritën e kësaj, mund ta kuptoj sa 
shumë e bezdisin djallin festat e gëzueshme të dasmave dhe 
martesat e forta. Çdo dasmë është një shenjë që dita e dasmës 
së Qengjit po afrohet. 

Vetëm në vitin 2020, 245,000 çifte u martuan në Mbretërinë 

e Bashkuar, 1.7 milion në SH.B.A dhe me shumë mundësi 10 
milion në Indi. Në tërësi, në çdo vit, ka shumë shenja për kthi
min e Jezusit. 

Prishja e martesës  
si shenjë e kohëve të fundit

Martesa është edhe shenjë e kohëve të fundit edhe në një 
mënyrë tjetër. Në librin e Danielit lexojmë rrëfimin për ën
drrën e Mbretit Nebukadnetsar (Dan. 2). Kjo ishte një ëndërr 
profetike jo vetëm për mbretërinë e tij, por edhe per mbretëritë 
që do të vinin. Ai pa një statujë të stërmadhe – një statujë 
gjigante, të ndritshme, të mrekullueshme në pamje. Koka e 
statujës ishte e bërë prej ari të pastër; kraharori dhe krahët ishin 
bërë prej argjendi; barku dhe kofshët ishin bërë prej bronzi; 
këmbët prej hekuri; dhe shputat e këmbëve ishin bërë pjesërisht 
prej hekuri dhe pjesërisht prej argjile të pjekur. Më vonë, në 
ëndërr, lexojmë që këmbët u shkërmoqën dhe e gjithë statuja 
ra. Statuja u coptua në shumë pjesë të vogla të cilat i mori era 
dhe nuk u panë më. 

Danieli ishte në gjendje që me ndihmën e Perëndisë ta inter
pretonte ëndrrën. Kjo kishte të bënte me mbretërinë e Nebu-
kadnetsarit dhe perandoritë që do të ngriheshin pas vdekjes së 
tij. Në vargun 43 lexojmë që hekuri i përzier me argjilë është 

një imazh i gjendjes së martesave në perandorinë e madhe në 
fund fare. Danieli shpjegon: “Siç e pe hekurin të përzier me 
argjilën e butë, ata do të përzihen nga fara njerëzore, por nuk 
do të bashkohen njëri me tjetrin, pikërisht ashtu si hekuri nuk 
amalgamohet me argjilën”. Ky varg përshkruan një kohë kur 
martesa do të shpërbëhet. Mesazhi profetik është që kur të 
vijnë kohërat ku martesat dhe familjet nuk do të jenë më njësi 
të sigurta, atëherë shoqëria dhe mbretëria do të shkërmoqen, do 
të shpërbëhen. Danieli vazhdon shpjegon: “Në kohën e këty-
re mbretërve, Perëndia i qiellit do të nxjerrë një mbretëri, që 
nuk do të shkatërrohet kurrë; kjo mbretëri nuk do t’i lihet një 
populli tjetër, por do të copëtojë dhe do të asgjësojë tërë këto 
mbretëri dhe do të ekzistojë përjetë”.

Kjo do të ndodhë kur Perëndia të rivendosë mbretërinë e Tij 
nga fillimi. Kjo do të ndodhë kur Jezusi të kthehet dhe qiejt e 
rinj dhe toka e re do të krijohet (2 Pjet. 3:13). Koha përpara das-
mës së madhe, dasmës së Qengjit, do të jetë një kohë kur çiftet 
nuk qëndrojnë më bashkë për gjithë jetën. Do të jetë një kohë 
kur çiftet heqin dorë lehtë nga njëri-tjetri. Një tjetër deklaratë 
profetike të ngjashme për shkatërimin e martesës si shenjë të 
kohëve të fundit e gjejmë te Dhiata e Re. Tek 1 Timoteut 4:3, 
lexojmë që në kohërat e fundit të rinjve u këshillohet të mos 
martohen. Në të vërtetë, thuhet që ata do t’i ndalojnë njerëzit 

të martohen. Mesazhi duket sikur thotë që do të hiqet dorë nga 
insitucioni i martesës. 

Ju mund të habiteni se pse kjo është një nga shenjat e kohëve 
të fundit. Siç e kam theksuar me parë, të gjitha martesat janë 
një imazh i Perëndisë dhe nuk ka asgjë për t’u habitsur kur 
kupton që armiku po punon intensivisht për të shkatërruar 
sa më shumë prej tyre. Ai nuk i do imazhet e Perëndisë apo 
shenjat e dasmës së fundit. Dasmat dhe martesat janë shenja të 
ekzistencës së Perëndisë dhe faktit që Ai është i plotfuqishëm, 
i pushtetshëm dhe një Perëndi i dashur, i cili do të rivendosë 
rendin në Tokë. Kjo na çon në kapitullin tjetër, ‘Martesa është 
një betejë’.

6.

Një betejë

Kemi mbërritur në aspektin e gjashtë dhe të fundit lidhur 
me atë që është martesa. Pesë të parat ishin guri ndërtues i 

shoqërisë, një bashkëpunim, një besëlidhje, një imazh dhe një 
shenjë. Martesa është gjithashtu një betejë. Në disa martesa ka 
një betejë të përhershme që lidhet me dëshirat e ndryshme të 
njerëzve në çift. Kjo lloj lufte ndërmjet dy individëve nuk ka qënë 
qëllimi i Perëndisë. Ky libër është për qëllimin origjinal të marte
sës dhe prandaj përqendrohet në atë që martesa mund të jetë 
në të vërtetë. Një martesë nuk është një betejë kundër partnerit, 
por për partnerin! Lufta për martesën tënde është gjithashtu një 
betejë për të mbajtur imazhin e Perëndisë sa më të pastër që të 

mundemi. Duke qënë se çdo martesë në botë ka potencialin të 
jetë një imazh i fuqishëm i Perëndisë, armiku do që të shkatërrojë 
sa më shumë martesa që të mundet. Siç e kemi parë, çdo dasmë 
dhe çdo përvjetor martese është një kujtesë e dasmës së Qengjit 
që po afron dhe që ditëve të djallit po iu vjen fundi. 

Ajo që dua të them kur e përshkruaj martesën si një betejë 
është që çdo martesë është pjesë e një beteje shpirtërore të vazh
dueshme në këtë botë. 

Djalli ka qënë duke punuar për të shkatërruar martesa dhe 
për të ndarë çifte që nga fillimi i kohërave. Ai u përpoq të 
shkatërronte martesën e parë, atë të Adamit dhe Evës. Gjarpri 
ishte në kopsht me ta dhe unë besoj se ata ishin takuar me të 
përpara ditës që hëngrën frutin. Kjo ndoshta nuk ishte as hera 
e parë që ata e dëgjonin atë të fliste. Nëse ata nuk do të kishin 
parë kurrë një gjarpër që flet, a mendoni që do e kishin dëgju-
ar dhe besuar? Unë e dyshoj, por ky gjarpër i foli gruas. Ai e 
dinte që do ta kishte më të lehtë t’i fuste në kurth nëse mund 
t’i ndante dhe të fliste veç me njërin prej tyre – taktika që ka 
vazhduar t’i përdorë me çiftet që atëherë. E filloi me një pyetje, 
duke e nxitur Evën të fillonte të dyshonte Perëndinë. Pastaj 
vazhdoi me një gënjeshtër dhe e bindi. Ku ishte Adami? Doli 
që ai ishte diku aty afër, por djalli nuk iu drejtua atij. Adami 
nga ana e tij, nuk ndërhyri dhe e lejoi gjarprin ta joshte Evën. 

Mund ta imagjinoj buzëqeshjen e djallit kur e kuptoi që ata 

ishin mashtruar. Menjëherë, natyra e tij nisi punën tek ata, gjë 
që i bëri ata të tërhiqeshin dhe të fshiheshin nga Perëndia. Cila 
ishte përgjigjja e Adamit kur Perëndia e pyeti se çfarë kishte 
bërë? Ai ua hodhi fajin të dyve, Perëndisë dhe Evës: “Gruaja 
që ti më vure pranë më dha nga pema dhe unë e hëngra” (Zan. 
3:12). Adami, Eva dhe Perëndia nuk ishin më një skuadër që 
punonin së bashku.

Thyerja e martesës së parë ishte realitet. Turpi dhe mosbe
simi ishin futur në skenë. Diçka ndodhi atë ditë që i bëri ata të 
mos ndjeheshin më të sigurt dhe të mbrojtur me njëri-tjetrin. 
Eva pyeti veten: “A mund t’i besoj realisht Adamit në kohë të 
vështira?”. Këtë përpiqet të bëjë djalli me çdo martesë. Ai do 
të ndajë, izolojë, mashtrojë, gjënjejë, të krijojë mosbesim dhe 
t’i bëjë ata të mendojnë që është faji i Perëndisë apo i partnerit 
që gjërat nuk po funksionojnë. 

Është e rëndësishme të theksojmë që Adami dhe Eva nuk 
u divorcuan, edhe pse ky duhet të kishte qënë plani i djallit. 
Megjithatë ata filluan të fajësonin njëri-tjetrin. Mëkati i tyre 
pati pasoja për gjithë njerëzimin, dhe madje ata përjetuan se si 
djali i tyre Kain, e vrau vëllain e tij. Shumë çifte janë divorcuar 
për shumë më pak se kaq. 

Lufta kundër martesave është e vazhdueshme. Është një 
betejë kundër imazhit të Perëndisë në tokë. Kjo është beteja 
shpirtërore për të cilën flitet te Zanafilla 3:15: “Dhe unë do 

të shtie armiqësi midis teje [gjarpërit] dhe gruas, midis farës 
sate dhe farës së saj”. Kjo luftë zien në shtëpitë dhe zemrat e të 
gjithë atyre që janë të martuar. Secili nga ne është në një be-
tejë shpirtërore. Fakti që ka një betejë të vazhdueshme kundër 
martesës tënde mund të jetë totalisht i panjohur për ty, por unë 
besoj që beteja që na ndikon më shumë nuk është ajo kundër 
kishave, rajoneve apo kombeve, por ajo kundër martesës dhe 
familjes tënde. Kjo betejë është realitet, je apo nuk je i përfshirë. 
Nuk zhduket edhe nëse pretendon që nuk ekziston. Adami nuk 
u përfshi në betejë kur gjarpri u përpoq ta bindë Evën të hante 
frutin e pemës së ndaluar dhe pasojat ishin shkatërrimtare. 

Më lejoni t’ju sjell në vëmendje një kapitull nga libri i Zbu-
lesës që flet qartë për këtë gjë. Flet për një betejë në qiell që 
përfundon me djallin, i cili nxirret përjashta dhe hidhet në 
tokë. Kjo gjë e zemëroi atë jashtë mase dhe kështu ai doli të 
luftojë ndaj çdo gjëje që i përngjante Perëndisë, veçanërisht të 
zgjedhurit e Tij: 

“Edhe u bë luftë në qiell: Mikaeli dhe engjëjt e tij luftuan 
kundër dragoit; edhe dragoi dhe engjëjt e tij luftuan, por 
nuk fituan, e nuk u gjet më për ta një vend në qiell. Kështu 
dragoi i madh, gjarpri i lashtë, që është quajtur djall, edhe 
Satan, që mashtron gjithë dheun, u hodh mbi tokë; me të 
u hodhën edhe engjëjt e tij” (Zbu. 12:7-9).

Ky nuk është lajm i mirë për këdo që jeton në tokë. Ne 
vazhdojmë të lexojmë: “Mjerë ju banorë të tokës e të detit, sepse 
zbriti djalli drejt jush duke pasur zemërim të madh, duke ditur 
se ka pak kohë” (Zbu. 12:12). Kur gjarpri u hodh mbi tokë, ai 
përndoqi gruan (Zbu. 12:13), u zemërua me gruan dhe shkoi 
të bëjë luftë me pasardhësit e saj, të cilët i ruanin urdhërimet 
e Perëndisë dhe kishin dëshminë e Jezu Krishtit (Zbu. 12:17). 
Nuk është thjesht që djalli është pak i bezdisur nga njerëzit dhe 
e gjitha ka lidhje me Perëndinë – jo, ai është i zemëruar! Jezusi 
na thotë se ai vjen në zemërimin e tij për të vjedhur, vrarë dhe 
shkatërruar (Gjoni 10:10). 

Çdo dasmë është një kujtesë që koha e djallit është më e 
shkurtër se dje. Është një kujtesë e dhimbshme për të, për 
mallkimin e përjetshëm që e pret. Kjo nuk e bën atë më të mirë. 
Çdo vit kur ne festojmë përvjetorin e martesës, po i ngulim 
një thikë në zemër. Ai e urren këtë gjë. Prandaj çdo martesë 
është pjesë e një beteje shpirtërore. Një çështje jete dhe vdekjeje. 

Bibla e përshkruan këtë betejë shpirtërore: “Sepse beteja jonë 
nuk është kundër gjakut dhe mishit, por kundër principatave, 
kundër pushteteve, kundër sunduesve të botës së errësirës të 
kësaj epoke, kundër frymërave të mbrapshta në vendet qiellore” 
(Efe. 6:12) Kjo mund të duket si një betejë që po ndodh larg 
nesh, por nuk është plotësisht kështu. Edhe pse beteja është 
shpirtërore, ajo manifestohet në jetët tona të përditshme së 

bashku. Është ndoshta aty, në martesë dhe familje, pikërisht 
ku beteja shpirtërore është edhe më e fortë. 

Djalli dëshiron të vjedhë intimitetin që ti ke me partne-
rin tënd. Ai dëshiron të të vjedhë gëzimin dhe ta shkatërrojë 
dashurinë tuaj. Nëse ai mund ta kompromentojë dashurinë 
tuaj, ai do të gëzohet. Nëse do të të tundojë të kërkosh dashuri 
në vende të tjera në vend që ta kërkosh te partneri, ai do të 
lumturohet. Objektivi i tij është t’i bëjë çiftet e martuara të 
heqin dorë dhe të divorcohen. 

Kjo betejë është për diçka shumë më të madhe sesa mar-
tesa jote. Është një betejë mes Perëndisë dhe djallit. Martesa 
jote është vetëm një nga fushëbetejat e kësaj lufte. Të fitosh 
këtë betejë së bashku me Perëndinë në martesën dhe familjen 
tënde do të thotë që ti je pjesë e shpengimit të njerëzimit nga 
Perëndia. Nuk i sjell paqe dhe gëzim veç familjes tënde, por 
gjithashtu lejon që martesa jote të mbetet një imazh i Perën-
disë, që vazhdimisht profetizon kthimin e Jezusit. Më lejoni që 
shkurtimisht të theksoj tre pjesë të kësaj beteje. 

Së pari, është një betejë që e manifeston veten te gjërat e 
vogla në jetë, si për shembull, si i flasim njëri-tjetrit dhe nëse e 
inkurajojmë apo e ulim njëri-tjetrin.  

Së dyti, është një betejë kundër gjërave të mëdha. Siç e kam 
përmendur, nuk lidhet vetëm me çiftin por edhe me betejën 
më të madhe për të hedhur poshtë lavdinë e Perëndisë dhe për 

të shkatërruar njerëzimin që Perëndia e do. Kur një çift kalon 
momente të vështira në martesën e vet, nuk ka lidhje vetëm me 
ata të dy; është e dukshme që ata janë pjesë e një beteje shumë 
më të madhe. Betejës ndërmjet të mirës dhe të keqes. Partneri 
im nuk është armiku im i vërtetë; djalli është. Megjithatë, me 
këtë nuk dua të them që duhet t’ia hedhim fajin djallit për çdo 
mosmarrëveshje apo lëndim në martesë. Ne duhet të mbajmë 
përgjegjësi për veprimet tona. Ajo që dua të them është që çdo 
martesë është pjesë e një beteje të vazhdueshme shpirtërore në 
këtë botë dhe kjo do ta ndikojë jetën tënde. 

Së fundmi, kjo tregon se sa e rëndësishme është që çiftet 
të luten bashkë. Shumë çifte i jetojnë jetët e tyre pa e kuptuar 
që ka një betejë kundër martesës së tyre, prandaj ndoshta nuk 
duhet të na vijë si suprizë fakti që ka kaq pak çifte që luten 
bashkë. Të luteni bashkë si çift për mbrojtjen dhe bekimin e 
martesës dhe për njëri-tjetrin për të zbutur zemrat dhe për të 
qënë të hapur ndaj mbështetjes së Perëndisë është thelbësore. 
Jezusi thotë te Mateu 18:19 që nëse dy nga ju bien dakord dhe 
e kërkojnë atë gjë, Ati në qiell do t’u përgjigjet. A nuk është 
kjo e mrekullueshme? Ndihma është gati. Në vargjet që vijojnë 
mund të lexojmë një tjetër premtim që bëhet realitet nëse një 
çift bëhet bashkë dhe lutet: “Sepse ku dy ose tre mblidhen në 
emrin tim, unë jam aty me ta”. Nëse Adami dhe Eva do të 
kishin ndenjur afër me njëri-tjetrin dhe do të kishin ndenjur 

afër me Perëndinë Atë, a mendoni se gjarpri do t’i kishte folur 
Evës? Unë mendoj se jo. 

Është interesante që disa studiues hetuan nëse lutja me part-
nerin dhe për partnerin do të ndikonte marrëdhënien e tyre të 
dashurisë 6-10. Ata zbuluan se çiftet që luten bashkë për njëri-
tjetrin kishin më pak shanse të tradhëtonin njëri-tjetrin, ishin 
më të lumtur me njëri-tjetrin dhe kishin më shumë besim te 
njëri-tjetri. Çiftet që luteshin bashkë pasi njëri apo të dy e ki
shin lënduar tjetrin, e falnin njëri-tjetrin më shpesh sesa ata që 
nuk luteshin. I gjithë ky studim tregon që të lutesh për dhe me 
partnerin e forcon martesën edhe për ditë të mira edhe për ditë 
të vështira, një fakt ky që përkon edhe me fjalën e Perëndisë. 

Përfundim

Ky libër flet për idenë dhe qëllimin e Perëndisë për martesën. 
Kemi parë që Bibla fillon dhe mbaron me një dasëm. Kemi 

parë që martesat janë gurët ndërtues të shoqërisë; që ato janë 
një bashkëpunim midis dy njerëzve të Perëndisë; që janë një 
besëlidhje, të lidhur së bashku nga Perëndia dhe me Perën-
dinë dhe jo një kontratë që prishet lehtë; që ato janë imazh i 
Perëndisë dhe i karakterit të Tij; që ato janë një shenjë e kthi
mit të Perëndisë dhe fillimit të ri të mrekullueshëm të botës. 
Së fundmi, ato janë një nga fushëbetejat e luftës së vazhdu
eshme midis të mirës dhe të keqes, midis djallit dhe Perëndisë 
së gjithëpushtetshëm. Shpresa ime si autor i këtij libri është që 
ju tani ta kuptoni që martesa luan një rol të rëndësishëm në 

historinë shpenguese të Perëndisë dhe që çdo martesë, e nëse ti 
je i martuar, martesa jote, është diçka për të cilën Perëndia ka 
qëllime të mëdha dhe është gati ta mbështesë dhe mbrojë çdo 
ditë deri në kthimin e Tij. Dhe në atë ditë, këto qëllime do të 
përmbushen plotësisht.

